
प्रखर प्रतिभा का अर्जन मनोयोग व लगन से
*******

प्रतिभा पराक्रम, मनोयोग और साहस के सम्मिश्रण से बनती है। वह कितने ही सांसारिक क्रियाकुशल, पुरुषार्थ परायण, स्फूर्तिवान और महत्वाकांक्षी लोगों में भी पायी जाती है। उसे व्यक्तित्व का मूल्य समझने वाले अपनी आदतों को तदनुरूप ढालकर स्वयं भी विकसित कर लेते हैं। कुछ में वह जन्मजात भी होती है, जिसका कारण पूर्व संचित संस्कारों की सम्पदा को ही माना जा सकता है। राजनीति, साहित्य, कला, व्यवसाय आदि क्षेत्र में कितने ही प्रतिभाशाली लोग आये दिन दृष्टिगोचर होने रहते हैं।
प्रखरता इससे आगे की बात है। उसमें अध्यात्म स्तर का पुरुषार्थ अनुदान जुड़ा होता है। वह आदर्शवादी भी होती है और उत्कृष्टता समर्थक उच्चस्तरीय भी। प्रखरता और प्रतिभा का अन्तर स्पष्ट है। प्रतिभा का झुकाव वैभव अर्जित करने के लिए ललकता रहता है और वह आमतौर से भौतिक सफलता सुविधा के लिए ही प्रयुक्त होती रहती है। प्रखरता का रुझान आदर्शों की ओर होता है, वह सम्पदा नहीं महानता अर्जित करती है। उसका उपयोग व्यक्तिगत सुविधा सम्पादन में तो नगण्य ही होता है किन्तु अधिकांश क्षमता सत्प्रवृत्ति सम्वर्धन में लगी रहती है। प्रायः लोक मंगल के परमार्थ प्रयोजनों में उसे नियोजित रहते देखा गया है।
अध्यात्म क्षेत्र से सम्बन्धित लोगों में प्रतिभा नगण्य और प्रखरता की मात्रा बढ़ी-चढ़ी होती है। ऐसे कम ही लोग हुए हैं, जिनमें दोनों का समन्वय समान स्तर का रहा है। यह आवश्यक नहीं कि जिसमें प्रखरता हो उसमें प्रतिभा का नाम भी न हो। वह होती तो है पर उसका अनुपात अपेक्षाकृत कम ही रहता है। जिस पलड़े पर वजन पड़ेगा उसी को नीचा झुका हुआ पाया जायगा। दोनों में से जो जिसे अभीष्ट होता है वह उसे उपार्जित कर लेता है।
आद्य शंकराचार्य प्रखरता के धनी थे। सोलह वर्ष की आयु से ही वे महामानवों जैसी दृष्टि अपनाकर उसकी पूर्ति में जुट गये और उस तादात्म्य ने उन्हें ऐतिहासिक सफलतायें प्राप्त करने का अवसर दिया। कुमारिल, यह भी अपने समय के असाधारण व्यक्तित्व सम्पन्न थे, पर उनने अपनी विशिष्टता को सामयिक विकृतियों और भ्रान्तियों से जूझने में लगाया। वे चाहते तो उसे विशिष्टता के बदले प्रचुर परिमाण में धन, यश, पद आदि भी उपलब्ध कर सकते थे।
योगी अरविन्द योग्यता की दृष्टि से उच्च पदासीन रह सकते थे। बहुत समय तक रहे भी। बड़ौदा स्टेट के दीवान, नेशनल कॉलेज के संस्थापक और प्रतिभा संपन्न बुद्धिजीवी के रूप में उन दिनों उनकी ख्याति थी। देश भक्ति के क्षेत्र में भी अग्रणी थे, क्रान्तिकारी भी रहे। किन्तु अन्ततः उनकी प्रतिभा प्रखरता में बदली। साधना परायण हुए और योगीराज बने, महर्षि कहलाये। अपने तपोबल से उन्होंने सूक्ष्म वातावरण गरम किया और एक से एक बढ़ी-चढ़ी प्रतिभाओं का अम्बार लगा दिया। इन दिनों जितने महामानव एक साथ एक से एक ऊंचे स्तर के उभरे वैसा इतिहास के अन्य सोपानों में नहीं देखा गया। अरुणाचलम् के महर्षि रमण की तपश्चर्या का समूचे लोकमानस पर क्या प्रभाव पड़ा होगा! इसका अनुमान उनके समीपवर्ती क्षेत्र की प्रतिक्रियाओं को देखकर लगाया जा सकता है। उनके मौन सत्संग में मोर, सर्प, गिलहरी, बन्दर, कबूतर आदि नियमित रूप से आते थे और अपने नियत स्थानों पर बैठकर उस प्रवाह का आनन्द लेते थे। कई बार तो उन्हें बन्दरों के झुण्डों में चल रहे द्वन्द्वों से निपटने के लिए बाहर आना पड़ता, या उन्हीं की भाषा बोलकर वे फैसला करते थे जिसे मानकर वे भावी रीति-नीति अपनाया करते।
चाणक्य की प्रखरता उन्हें प्रधानमन्त्री और विश्वविद्यालय के उच्च पद पर आसीन होने के बाद भी अपरिग्रही बनाये रही। उनका कौशल अद्भुत था, पर निजी प्रयोजनों में उसका एक कण भी प्रयुक्त नहीं हुआ। विदेशी आक्रमणों को निरस्त करने और देश को सुविस्तृत, संगठित एवं समुन्नत बनाने में उनके निर्धारणों ने चमत्कारी भूमिका निबाही। उनके सम्पर्क प्रभाव से एक सामान्य बालक चन्द्रगुप्त महान कहलाया। भगवान बुद्ध को अवतार माना जाता है। यह पद उन्हें अनायास ही नहीं मिला। उत्तराधिकारियों को मिलने वाले सिंहासन या वैभव की तरह उन्हें हस्तगत नहीं हुआ। यात्रा आरम्भ करने से लेकर लक्ष्य तक पहुंचने की लम्बी मंजिल की कष्ट साध्य सफलतायें प्राप्त करने का श्रेय उनकी प्रखरता को ही है। यह एक ऐसी सशक्त आकर्षण शक्ति है किसके कारण न सहयोगी कम पड़ते हैं न साधन। बुद्ध एक मध्यवर्ती स्तर के युवक से बढ़ते-बढ़ते अवतार पद तक पहुंचे। वे अकेले ही गगनचुम्बी नहीं बने। अपने साथ आनन्द, राहुल, कुमार जीव, हर्षवर्धन, अशोक, संघमित्रा, अश्वपति आदि अनेकों हलके-फुलकों को भी आकाश तक उड़ सकने का श्रेय सौभाग्य प्रदान कर सके।
आयुर्विज्ञान क्षेत्र में चरक, सुश्रुत, वागभट्ट आदि ने जिस-जिस स्तर के प्रयोग अनुसंधान किए, उसके लिए समूची मानवता चिरकाल तक कृतज्ञ रहेगी। रसायन शास्त्र के माध्यम से महत्वहीन पदार्थों को मणि-मुक्तकों से बढ़कर—अमृतोपम स्तर का बना देने में उनका कितना बड़ा योगदान रहा, इसका मूल्यांकन यह अनुमान लगाने पर ही हो सकता है कि उन प्रयासों के अभाव में विज्ञान जगत को चिरकाल तक कितनी पिछड़ी स्थिति में पड़ा रहना पड़ता। अन्तरिक्ष विज्ञान के रहस्योद्घाटन करने में भास्कराचार्य, आर्यभट्ट आदि की प्रखरता ने जो प्रस्तुतीकरण किया, उससे मनुष्य ने वह सब जाना जिसके अभाव में उस क्षेत्र की उपलब्धियों से हम सब चिरकाल तक वंचित ही बने रहते और न पूरी हो सकने वाली क्षति उठाते। भाषा के क्षेत्र में पाणिनि, साधना में पातंजलि, कथा-साहित्य में व्यास, दर्शन में कपिल, कणाद का जो योगदान रहा उसकी तुलना सूर्य-चन्द्र के अनुदानों से की जाती रहती है।
मध्यकाल के सरस्वती साधकों में कालिदास, वोपदेव, वरदराज, कैय्यट आदि की भावभरी चर्चा होती रहती है। यह उपार्जन उनका स्कूली नहीं था। वरन् अध्यात्म क्षेत्र के प्रयोग-प्रयत्नों के माध्यम से वे सामान्य होते हुए भी विलक्षण मेधा का परिचय दे सकने में समर्थ हुए। अपनी विद्या का उन्होंने बाजारू उपयोग नहीं किया। जो सृजा, जो किया उसके पीछे भाव-संवेदना एवं ज्ञान गरिमा को अधिकाधिक विकसित करने वाली उत्कण्ठा से ही अनुप्राणित रहे। उपरोक्त नामावली उन लोगों की है जो जन्मजात रूप से मन्द बुद्धि स्तर के थे। इसी श्रृंखला में एक आधुनिक नाम महात्मा आनन्द स्वामी का भी जुड़ता है। वे बाईस वर्ष की आयु तक मूढ़मति समझे जाते रहे किन्तु गायत्री उपासना की चमत्कारी परिणति ने उनका भाग्य ही बदल दिया। अति पूर्वकाल में ऋषि तैत्तरेय ने किसी की उच्द्रिष्ट ज्ञान सम्पदा को ऐसे ही तीतर बनकर निगल लिया था और इतने भर से वे देखते-देखते ब्रह्म विद्या के अधिष्ठाता बन गये थे।
अपने समय के प्रखरता सम्पन्नों में ऐसे कितने ही नाम सम्मिलित होते हैं जिनकी जन्मजात स्थिति आर्थिक, शैक्षणिक, शारीरिक एवं पारिवारिक दृष्टि से सामान्य स्तर की ही थी, पर वे प्रखरता अपनाकर महानता की दिशा में तेजी से बढ़े और वहां पहुंचे जहां से वे अनन्त काल तक असंख्यों को प्रगति-पथ पर बढ़ चलने का मार्ग-दर्शन करते रहेंगे। ऐसे महामानवों में राणाप्रताप, छत्रपति शिवाजी, युग पुरुष गांधी, महामना मालवीय, लोकमान्य तिलक, पंजाब केशरी लाजपतराय, नेताजी सुभाषचन्द्र, चन्द्रशेखर आजाद जैसे राजनैतिक क्षेत्र के महामानवों की गणना की जा सकती है। सामाजिक क्षेत्र में विवेकानन्द, दयानन्द, रामतीर्थ, गुरु गोविन्द सिंह, समर्थ रामदास, कबीर रैदास आदि की सराहना मुक्त कण्ठ से की जा सकती है। सुसम्पन्नों में राजा कर्ण, भामाशाह, जुगलकिशोर बिड़ला जैसों का नाम श्रद्धावनत होकर लिया जाता रहेगा। यह इसलिए नहीं कि वे सर्वोपरि धनाध्यक्ष थे, वरन् इसलिए कि उनकी प्रखरता अपने वैभव को उच्चस्तरीय प्रयोजन में लगा सकने की पृष्ठभूमि बना सकी। आम तौर से लोग वैभव का उपयोग विलास, संचय एवं कुपात्रों पर अनावश्यक भार बखेरने की तरह करते रहते हैं। महर्षि कर्वे जैसी सूझ-बूझ कितनों की होती है कि वे थोड़ी-सी राशि से सन्तान को सुशिक्षित, स्वावलम्बी बनाने के अतिरिक्त अपने अनुदान को लोकहित में लगाने के लिए ब्याज समेत वसूल भी कर लें। इस समुदाय में अहिल्याबाई जैसी महिलाओं का भी उदार स्मरण किया जा सकता है। यों उस पिसनहारी का भी समूची मानवता अभिनन्दन करती रहेगी, जिसने पिसाई करके निर्वाह करने की स्थिति रहने पर भी जो बचा उसे पूरी ईमानदारी से बचाया और लोकमंगल के लिए उदारतापूर्वक अपने हाथों ही विसर्जित कर दिया। ईश्वरचंद्र विद्यासागर जो कमाते थे उसमें से एक चौथाई से परिवार पोषण करने के उपरान्त तीन-चौथाई अभावग्रस्त छात्रों के निमित्त खर्च कर देते थे। यह सम्पन्नता की चर्चा नहीं वरन् उस प्रखरता का अभिनन्दन है, जिसने खर्च का सही मार्ग सुझाया और थोड़े को भी बीज की तरह बो देने का साहस प्रदान करके बहुमूल्य फसल काटने का सौभाग्य दिलाया। राजा जनक, दानवीर कर्ण जैसे उदारमना भी इसी अपरिग्रही ब्राह्मण परिवार में गिने जाते हैं। हरिश्चन्द्र की साहसिक उदारता का स्मरण अनन्त काल तक किया जाता रहेगा।
अमेरिका के राष्ट्रपति अब्राहम लिंकन का पालन-पोषण उनकी सौतेली मां ने किया था। गरीबी और कठिनाइयों के बीच दिन काटने वाली इस महिला ने इस बालक को ऐसी प्रेरणायें और नसीहतें दीं जिनसे बच्चे की समझ और शिक्षा ही नहीं, आत्मा भी ऊंची उठती चली गई और वे क्रमिक प्रगति के पथ पर चलते हुए अमेरिका के राष्ट्रपति ही नहीं, विश्व के महामानवों में से एक बने। एक बार अब्राहम लिंकन से उनकी उन्नति का कारण और शिक्षा का आधार पूछा तो उनने एक शब्द में इतना ही कहा—जन्म दात्री न होते हुए भी जिसने मेरी निर्मात्री होना स्वीकार किया उसी मां का बनाया हुआ मैं खिलौना हूं।
महान वैज्ञानिक टामस अलवा एडीसन बचपन में अत्यन्त मन्द बुद्धि थे। पढ़ने में उनकी अक्ल चलती ही न थी। सो अध्यापक ने बच्चों के हाथों अभिभावक को पत्र भेजा। इसे स्कूल से उठा लें। मन्द बुद्धि होने के कारण वह पढ़ न सकेगा। बच्चे की मां ने भरी आंखों और भारी मन से पत्र पढ़ा। बच्चे को दुलारा और छाती से चिपकाकर कहा—‘मेरे बच्चे, तुम मन्द बुद्धि नहीं हो सकते। मैं स्वयं ही तुम्हें पढ़ाऊंगी, बच्चे को स्कूल से उठा लिया गया और उसकी मां ने पढ़ाना आरम्भ किया। परिणाम सभी के सामने है। बच्चा विश्व के मूर्धन्य वैज्ञानिकों में से एक बना।
प्रश्न न तो उच्चस्तरीय योग्यता का है और न विपुल सम्पन्नता का। वह तो दस्यु तस्करी से भी आती रहती है। कुचक्री, ठग, शोषक, अपराधी प्रवृत्ति के लोग अपेक्षाकृत अधिक बुद्धिमान होते हैं। उनमें से अधिकांश की शिक्षा भी बड़ी-चढ़ी होती है। इतने पर भी उन उपलब्धियों का उपयोग उच्च प्रयोजनों के लिए न बन पड़ने के कारण अन्यान्यों के साथ-साथ उनका अपना भी अहित ही होता है। साधन स्वल्प हो, योग्यता थोड़ी हो तो भी प्रखरता के सहारे उन्हें महान प्रयोजनों में लगाकर अनुकरणीय आदर्श पीछे छोड़ा जा सकता है। ऐसा प्रकाश, उत्साह और साहस जिस अन्तःप्रेरणा के आधार पर बन पड़ता है उसे प्रखरता कहते हैं। ऐसे लोगों में राजस्थान बालिका विद्यालय के संस्थापक हीरालाल शास्त्री, सांगरिया विद्यापीठ के जन्मदाता स्वामी केशवानंद, अपंगों के आश्रयदाता बाबा साहब आदि जैसे लगनशील सेवा साधकों को काल गति भी विस्मरण के गर्त में न गिरने देगी।
----***----

प्रतिभा पर आयु का सीमा-बन्धन नहीं
*******

सामान्य धारणा है कि प्रौढ़ावस्था में शरीर के साथ-साथ मनुष्य का मस्तिष्क भी ढलने लगता है और चिन्तन तंत्र काम करना बन्द कर देता है, कल्पना शक्ति कमजोर पड़ जाती है व दिमाग की रचनात्मक सामर्थ्य क्षीण हो जाती है, पर वस्तुतः ऐसी बात है नहीं। संसार में अनेक महत्वपूर्ण कार्य लोगों ने ढलती आयु में ही सम्पन्न किये हैं। कई लोगों ने जीवन की इस ढलान में अनेक ऐसी रचनायें की जो उन्हें अमर बना गयीं। कइयों ने इस अवस्था में ऐसी प्रतिभा का परिचय दिया जिसे अद्भुत ही कहा जा सकता है। अनेकों ने इसी उम्र में अपने जीवन को सही-सही समझा और उसका सदुपयोग किया जबकि अन्य अनेक ऐसे भी हुए हैं जिनने जीवन के इसी दौर में कुछ ऐसे कार्य कर दिखाये जिन्हें शेष जीवन की तुलना में श्रेष्ठ व मूल्यवान कहा जा सके।
ऐसे महान् पुरुषों में कुछ हैं—महान दार्शनिक सन्त सुकरात, प्लेटो, पाइथागोरस, होमर, आगस्टस, खगोलशास्त्री गैलीलियो, प्रसिद्ध कवि हेनरी वर्ड्सवर्थ, वैज्ञानिक थामस अल्वा एडीसन, वैज्ञानिक निकोलस, कोपरनिकस, विख्यात वैज्ञानिक न्यूटन, सिसरो, अलबर्ट आइन्स्टीन, टेनिसन, महात्मा टालस्टाय इत्यादि।
सुकरात ने साठ वर्ष पार करने के उपरान्त यह अनुभव किया कि बुढ़ापे की थकान और उदासी को दूर करने के लिए संगीत अच्छा माध्यम हो सकता है, अतः उन्होंने गाना सीखना आरम्भ किया और बजाना भी—यह क्रम उन्होंने मरते दम तक जारी रखा। वे 60 वर्ष की उम्र में अपने अत्यन्त महत्वपूर्ण तत्वदर्शन की विशद व्याख्या करने में भी जुटे हुए थे। यही बात प्लेटो के सम्बन्ध में भी थी, वे अपनी 80 वर्ष की आयु तक बराबर कठोर परिश्रम करते रहे। 81 वर्ष की अवस्था में हाथ में कलम पकड़े हुए उन्होंने मृत्यु का आलिंगन किया।
टेनिसन ने 80 वर्ष की परिपक्व अवस्था में अपनी सुन्दर रचना ‘क्रासिंग दी वार’ दुनिया को प्रदान की। राबर्ट ब्राउनिंग अपने जीवन के संध्याकाल में बहुत सक्रिय बने रहे। उन्होंने 77 साल की उम्र में मृत्यु के कुछ पहले ही दो सर्वसुन्दर कवितायें ‘रेवेरी’ और ‘एवीलॉग टु आसलेण्डी’ लिखीं। एच.जी. वेल्स ने 70 वर्ष की अपनी वर्षगांठ के उपरांत भी पूरे चुस्त और कर्मठ रहते हुए एक दर्जन से ऊपर पुस्तक की रचना की। सिसरो ने अपनी मृत्यु के एक वर्ष पूर्व 63 वर्ष की आयु में अपनी महत्वपूर्ण पुस्तक ‘ट्रीटाइज ऑन ओल्ड एज’ की रचना की। कीरो ने 70 साल की उम्र में ग्रीक भाषा सीखी थी। थियोसॉफी की संस्थापिका मैडम ब्लेवटस्की ने मृत्यु शैया पर ही अपने जीवन के सर्वश्रेष्ठ ग्रन्थ ‘सिक्रेट डॉक्ट्रिन्स’ की रचना की थी, जो कि 6 खण्डों में है। प्लूटार्क यूनान के माने हुए साहित्यकार हुए हैं, उन्होंने 75 वर्ष की आयु के बाद लैटिन भाषा पढ़नी आरम्भ की थी। इटली के प्रख्यात उपन्यासकार वोकेशियो को ढलती उम्र में साहित्यकार बनने की बात सूझी। उस ओर वह पूरी दिलचस्पी के साथ जुटे और अन्ततः मूर्धन्य कथ कार बनकर चमके। इसी प्रकार दार्शनिक फ्रेंकलिन की विश्वव्यापी ख्याति है, वे 50 वर्ष की आयु तक दर्शनशास्त्र से अपरिचित रहे। इसके प्रति रुझान इसके बाद ही जन्मा और वह उन्हें विश्व-विख्यात बनाकर ही रहा।
संसार में कुछ ऐसे भी व्यक्ति हुए हैं जिन्हें जीवन के पूर्वार्ध में विज्ञान का अक्षर ज्ञान भी नहीं था, पर जीवन यात्रा के उत्तरार्ध में उनने विज्ञान को अपनी बहुमूल्य सेवायें दीं और मूर्धन्य विज्ञानी बने। सर हेनरी स्पेलमैन अग्रगण्य विज्ञानवेत्ता हुए हैं, वे 60 वर्ष तक दूसरी तरह के काम करते रहे। इस उम्र में उन्हें वैज्ञानिक बनने की सूझी सो उन्होंने साइन्स की पुस्तकें पढ़नी आरम्भ कीं और उस दिशा में उनकी बढ़ती दिलचस्पी ने उन्हें उच्चकोटि की वैज्ञानिक सफलतायें प्रदान कीं।
अनेक भारतीय मनीषियों- विद्वानों ने भी जीवन के अन्तिम पड़ाव में ऐसी प्रतिभा का परिचय दिया है। बाण भट्ट ने अपनी अमर कृति ‘कादम्बरी’ का सृजन जीवन के अन्तिम दिनों में ही आरम्भ किया था और उसे अधूरा छोड़कर चल बसे थे। बाद में उनके बेटे ने उस कार्य को पूरा किया। कालिदास की रुचि जीवन के उत्तरार्ध में ही साहित्य क्षेत्र में बढ़ी थी। आदि कवि कहलाने का सौभाग्य महर्षि बाल्मीकि ने अपनी प्रौढ़ावस्था में ही प्राप्त किया था। छायावाद के जनक कहलाने वाले कवि जयशंकर प्रसाद की जब मृत्यु हुई तो वे ‘इरावती’ नामक उपन्यास लिखने में जुटे हुए थे। जीवन के अन्तिम चरण में विनोबा चीनी भाषा सीख रहे थे। संस्कृत के पारंगत सातवलेकर जब 75 वर्ष के थे तब वेदों का भाष्य आरम्भ किया और सारे आर्षग्रंथों का सटीक अनुवाद कर ‘जीवेम् शरदः शतम्’ की उक्ति सार्थक की।
पश्चिम एवं भारत के ये कुछ ऐसे मनीषी, विद्वान, वैज्ञानिक थे जिनकी रचनात्मक शक्ति का ह्रास उनकी ढलती उम्र के कारण कतई नहीं हुआ था और जिन्होंने अपने बुढ़ापे में भी बड़े महत्वपूर्ण एवं उपयोगी काम करके मानवता की अपूर्व सेवा की, पर देश-विदेश में ऐसी प्रतिभायें सिर्फ साहित्य क्षेत्र में ही पैदा नहीं हुई। राजनीति क्षेत्र में भी अनेक ऐसे नक्षत्र जन्मे जो वृद्धावस्था के बावजूद राजनीति में अपना वर्चस्व बनाये रहे। महात्मा गांधी, विंस्टन चर्चिल, बेंजामिन, फ्रैंकलिन, डिजरैली, ग्लेडस्टोन आदि ऐसे ऐतिहासिक पुरुष हैं जो अपनी वृद्धावस्था की चुनौतियों के बावजूद बहुत सक्रिय बने रहे। अपने देश की अमूल्य सेवा में वे अनवरत रूप से लगे रहे।
मूर्धन्य वैज्ञानिक सापेक्षवाद के आविष्कारक आइन्स्टीन विद्यार्थी जीवन में मन्द बुद्धि माने जाते थे। एक दिन उन्हें विद्यालय से निष्कासित भी कर दिया गया, कारण था क्लास में हाजिर जवाबी का अभाव। विषयों-प्रश्नों की गहराई में वे इस हद तक चले जाते थे कि उत्तर तुरन्त नहीं सूझता था। अध्यापक तथा विद्यार्थीगण इसी कारण उनकी क्षमता का मूल्यांकन नहीं कर पाते, पर सभी जानते हैं कि आरम्भ में मन्दबुद्धि समझा जाने वाले यह बालक इतिहास प्रसिद्ध वैज्ञानिक बना—जिसकी बुद्धि का लोहा सभी मानते हैं।
विलक्षण प्रतिभा के ऐसे अगणित प्रमाण मिले हैं जिनका कोई सीधा सम्बन्ध बुद्धिलब्धि (इन्टेलीजेन्स क्वोसेण्ट) से नहीं है। वह मान्यता भी पुरानी पड़ती जा रही है कि प्रतिभा प्रकृति प्रदत्त एक स्थायी जन्मजात अनुदान है। ‘इन्टेलीजेन्स कैन वी टॉट’ पुस्तक के लेखक आर्थर लिण्डा के अनुसार कई व्यक्तियों में उनके जीवन के दौरान आई.क्यू. स्तर बढ़ता देखा गया है जबकि स्कूल में आई.क्यू. परीक्षण के आधार पर अति मेधावी घोषित छात्र आगे चलकर निष्फल सिद्ध हुए हैं। प्रतिभा के मनोवैज्ञानिक परीक्षणों को चुनौती देने वाले ऐसे उदाहरण भी हैं जो बताते हैं कि यह पद्धति कितनी अपूर्ण और एकांगी है। मन्द बुद्धि घोषित पर अद्भुत मेधा सम्पन्न व्यक्तियों के प्रमाण इस क्षेत्र में नये सिरे से सोचने तथा अनुसंधान करने की प्रेरणा देते हैं।
न्यूयार्क में 1939 में भ्रूण के परिपक्व होने के तीन माह पूर्व जुड़वे बच्चों ने जन्म लिया। नाम पड़ा चार्ल्स और जार्ज। तीन वर्ष की आयु में उनका बौद्धिक परीक्षण किया गया, परीक्षण कर्त्ताओं ने उन्हें मन्दमति का घोषित किया। इनकी आई.क्यू. 60 से 70 के बीच थी जो सामान्य से भी कम थी। न्यूयार्क स्टेट साइकेट्रिक इन्स्टीट्यूट के डॉ. विलियम हार्विज ने सन् 1963 में इस युग्म का परीक्षण किया। उन्हें इनमें विलक्षणता का आभास मिला, उन्होंने जार्ज से एक जन्म तिथि बताकर उस पर पड़े दिन उस क्रम में आगे पड़ने वाले विभिन्न तारीखों तथा दिनों का ब्यौरा पूछा। कुछ ही सैकिण्ड में उसने सही-सही विवरण प्रस्तुत कर दिया, सैकड़ों हजारों वर्ष पूर्व अमुक दिन को कौन सी तारीख तथा माह था—पूछे जाने पर बिना अधिक समय लगाये चार्ल्स तथा जार्ज दोनों ही बताते थे। आने वाले सैकड़ों वर्षों बाद की जानकारियां भी शत-प्रतिशत सही देते थे जबकि उन्हें कैलेन्डर के नियमों का कुछ भी ज्ञान न था। लम्बे समय तक डॉ. हार्विज कारणों की खोज-बीन करते रहे, पर विलक्षणता का रहस्योद्घाटन न हो सका। अन्ततः वे यह कहकर चुप हो गये कि—‘प्रतिभा के अविज्ञान स्रोत मानव मस्तिष्क में विद्यमान हैं—जिसकी कोई जानकारी विज्ञान एवं मनोविज्ञान को नहीं है।’

इंग्लैण्ड का जेडेदिया बक्सन नामक व्यक्ति भी चार्ल्स-जार्ज की तरह की अद्भुत मेधा का धनी था। बचपन में वह इतना मूर्ख समझा जाता था कि उसके माता-पिता ने पढ़ाना भी उचित न समझा। अक्षर ज्ञान की भी उसे शिक्षा न मिली, पर आश्चर्य यह कि कुछ ही वर्षों बाद वह गणित के जटिल प्रश्नों को हल करने लगा। उसकी स्मृति विलक्षण थी, एक बार वह थियेटर में ड्रामा देख रहा था। एक घण्टे के भीतर अभिनेता ने जितने सम्वाद बोले, उनके शब्दों की सही संख्या तथा नर्तकी द्वारा नृत्य में उठाये गये कदमों की कुल संख्या बताकर उसने सबको आश्चर्यचकित कर दिया। जुबान पर सभी सम्वाद ऐसे रटे जान पड़ रहे थे कि उनका पूर्ववत् अभ्यास किया गया हो। प्रामाणिकता की परीक्षा कितनी ही बार विशेषज्ञों द्वारा की गयी, पर हर बार उन्हें ‘बक्सन’ की प्रतिभा का लोहा मानना पड़ा। एक बार उसे 365, 365, 365, 365, 365 जैसी संख्या का एक साथ गुणा करने को दिया गया। एक मिनट में ही उसने सही गुणा करके सबको हैरत में डाल दिया। उल्लेखनीय बात यह थी कि उसे गणित के आधुनिक नियमों का आरम्भिक ज्ञान तक न था।
अपने परीक्षण के दौरान डॉ. डी.सी. रीफ् तथा एल. एच. स्नीडर ने एक ऐसे व्यक्ति का उदाहरण प्रस्तुत किया जो 4 अंकों के वर्गमूल तथा 6 अंकों के घनमूल को क्रमशः चार सैकिण्ड तथा छह सैकिण्ड में हल कर देता था। यह घटना सन् 1931 की है।
1970 में डेविड एस. विस्कोट नामक एक विद्वान ने बोस्टन की एक महिला हैरियट का अध्ययन किया। वह विलक्षण प्रतिभा की धनी निकली। मोजार्ट, बीथोवियन स्कवर्ट, डेबूसी, प्रोकोफियेव वर्डी जैसे विश्वविख्यात तथा अन्य भी अगणित संगीतज्ञों के समकक्ष उन्हीं जैसी हैरियट संगीत की धुनें निकाल लेती थी। आश्चर्य की बात यह है कि उसने संगीत का कभी अभ्यास नहीं किया था, न ही उसे लय, ताल, स्वर, रागनियों का ही कुछ ज्ञान ही था।
जॉन वॉन न्यूमेन नामक विद्वान को मूर्धन्य गणितज्ञ की पदवी मिली है। वह कठिन गणित के प्रश्नों का उत्तर बिना गुणा-भाग किये, बिना किसी यन्त्र का प्रयोग किये देने के लिए विख्यात है। यूरोपीय विद्वान समय-समय पर उनसे गणित की समस्याओं पर विचार विमर्श करने आते रहते हैं। भारत की सुप्रसिद्ध शकुन्तला देवी की तरह अमरीकी चीफ जस्टिस चार्ल्स इवान ह्य जेश के मस्तिष्क को भी इलेक्ट्रानिक कम्प्यूटर माना जाता है। एक बार उन्होंने अपने स्टेनोग्राफर को एक भाषण दो घण्टे बाद उसे बिना पढ़े ही, बिना एक भी गलती किये क्रमबद्ध दुहरा दिया, उनकी अद्भुत मेधा अमरीका में चर्चा का विषय है।
वैज्ञानिक क्षेत्र में मस्तिष्क की विलक्षणताओं के सम्बन्ध में विभिन्न प्रकार की अटकलें लगायी जा रही है। कुछ वैज्ञानिक इसका सम्बन्ध मस्तिष्क के प्रोटोन रसायन से जोड़ते हैं। कुछ का मत है कि मस्तिष्क के अन्तराल में कम्प्यूटर जैसी कोई अविज्ञात प्रणाली भी कार्यरत है। दूसरी ओर पेलो अल्टो सकूल ऑफ प्रोफेशनल साइकोलॉजी के डॉ. टी.एल. ब्रोंक ने प्रतिभा का सम्बन्ध मस्तिष्क के वाम भाग से जोड़ते हुए कहा है कि यह क्षेत्र असीम संभावनाओं का छुपा भण्डार है, जिसका अध्ययन गम्भीरतापूर्वक करना होगा।
वैज्ञानिकों की अटकलों तथा मनोवैज्ञानिक क्षेत्र के प्रयोग-परीक्षणों से निकले निष्कर्षों के आधार पर मानसिक प्रतिभा के कारणों की स्पष्ट व्याख्या कर सकना मुश्किल है। बुद्धि विश्लेषण एवं प्रखरता के निर्धारण के लिए बनाये गये बुद्धिलब्धि जैसे माप-दण्ड अत्यन्त बौने सिद्ध होते हैं। यथार्थता यह है कि इन परीक्षणों से बुद्धि चातुर्य का प्रत्यक्ष स्थूल पक्ष ही पकड़ में आता है। इन्टेलीजेन्स का वह पक्ष जो महान तथा महत्वपूर्ण आविष्कारों का जन्मदाता है—किसी भी तरह इन परीक्षणों की सीमा में आ नहीं पाता। सशक्त कल्पनाओं, प्रखर विचारों का इनसे परिचय नहीं प्राप्त किया जा सकता। हिमनदों में बर्फ के शिलाखण्डों का तीन चौथाई हिस्सा पानी के भीतर डूबा रहता है एक चौथाई ऊपर दिखाई पड़ता है। प्रतिभा की भी लगभग ऐसी ही स्थिति होती है। एक मोटा और अत्यन्त छोटा पक्ष ही बुद्धि का व्यक्त रूप में सामने आता है, उसी को लेकर मनुष्य अपने दैनन्दिन जीवन के क्रिया-कलापों को गतिशील रखता है। अधिकांश भाग तो प्रसुप्त स्थिति में दबा पड़ा है तथा उपयोग में नहीं आ पाता है।
जन्मजात प्रतिभा की विलक्षणता का कुछ सुनिश्चित कारण मनःशास्त्री तथा न्यूरोलॉजिस्ट नहीं बता पाते। आनुवांशिकी से जोड़े जाने वाले तीर-तुक्कों की भी अब सटीक संगति नहीं बैठती। आनुवंशिकी के नियमों को झुठलाने वाले विपरीत तथ्य एवं प्रमाण भी देखे जाते हैं। मूर्ख माता-पिता से मेधावी तथा मेधावी के मूर्ख पैदा होने के उदाहरण भी समय-समय पर मिलते हैं। सबसे अधिक रहस्यमय तथा चौंकाने वाली वे घटनायें होती हैं जिनमें बिना शिक्षण प्राप्त किये विशिष्ट स्तर की प्रतिभा किन्हीं-किन्हीं व्यक्तियों में अकस्मात उभरती दिखायी पड़ती है। आश्चर्य तो तब होता है जब चिर-प्रयत्न के बाद भी प्रौढ़ों में वैसी विशिष्टता देखने को नहीं मिलती जो बालकों में अनायास ही प्रकट हो जाती है। कई बार ऐसी घटनाओं में पूर्वजन्मों के संचित संस्कार भी कारण हो सकते हैं।
वस्तुतः मनुष्य अपने जीवन में, किसी क्षेत्र विशेष में सफल होने का भरपूर प्रयत्न करता है। अधिकांश में उसे सफलता मिलती भी है, उस विषय विशेष में वह मर्मज्ञ भी बन जाता है, पर कई बार लाख प्रयत्न के बावजूद भी वह अपनी मेहनत के अनुरूप योग्यता विकसित नहीं कर पाता। इसका यह अर्थ कदापि नहीं समझा जाना चाहिए कि उसका इस जीवन का प्रयास सर्वथा निरर्थक गया। वस्तुतः ऐसे ही पुरुषार्थ अगले जन्म में प्रतिभा बनकर प्रकट होते और लोगों को हैरत में डालते हैं—आये दिन ऐसी घटनायें प्रकाश में आती रहती हैं।
जापान के हनावा होकाइशी अपनी विलक्षण प्रतिभा के कारण ज्ञान के अवतार कहे जाते थे। सन् 1722 में जन्म लेकर 101 वर्ष की अवस्था में सन् 1823 में मरने वाले हनावा की 7 की उम्र में नेत्र ज्योति चली गयी थी। नेत्रहीन होकर भी उन्होंने 40 हजार से अधिक पुस्तकें पढ़ डालीं, उनके मस्तिष्क में ज्ञान का असीम भण्डार जमा हो गया था। मित्रों के आग्रह पर मस्तिष्क में संचित ज्ञान भण्डार को जब पुस्तक के रूप में छापा गया तो उसके 2820 खण्ड बने।
स्काटलैंड के जेम्स क्रिस्टल ने 12 वर्ष की अल्पायु में ही अरबी, ग्रीक, यहूदी तथा फ्लैमिश सहित विश्व की 12 भाषायें सीख ली थीं।
फ्रांस में जन्मे लुईस कार्डक 4 वर्ष की आयु में अंग्रेजी, फ्रांसीसी, जर्मन तथा अन्य यूरोपीय भाषायें बोल लेते थे। जब वे 6 माह के थे तभी से बाइबिल पढ़ने लगे थे, 6 वर्ष के हुए तो गणित, इतिहास, भूगोल के प्रकाण्ड पंडित बन गये।
ब्लेट्स पास्कल ने 12 वर्ष की अवस्था में ध्वनि शास्त्र पर निबन्ध लिखकर सारे फ्रांस को आश्चर्य में डाल दिया था।
जॉन फिलिप बराटियर को 14 वर्ष की आयु में ही डॉक्टर आफ फिलॉसफी की उपाधि मिल गई। उनकी स्मरण शक्ति इतनी तीव्र थी कि जो पढ़ते-सुनते उन्हें याद हो जाता उसे बाद में हूबहू वैसा ही सुना देते।
पेरिस विश्व विद्यालय के इतिहास में सबसे छोटी आयु 16 वर्ष का प्रोफेसर डिनेस ली फेवे रहा है। वह यूनानी तथा लैटिन भाषाओं का पारंगत माना जाता था और अपना विषय पढ़ाने में विशिष्ट समझा जाता था।
ट्रिनिटी कॉलेज का एक विद्यार्थी अपने अध्ययन काल में ही एक दूसरे मैरी लैण्ड कॉलेज में प्रकृति विज्ञान का प्रोफेसर नियुक्त हो गया। वह पढ़ता भी रहा और पढ़ाता भी। नियुक्ति के समय कुछ डिग्रियां दो वर्ष के भीतर प्राप्त कर लेने की शर्त उस पर लगायी गई थी। वह उसने समय से पूर्व ही पूरी कर दी, साथ ही अपने कॉलेज की पढ़ाई भी यथावत् जारी रखी।
इसी प्रकार लेबनान के केण्टुकी नगर का माट्रिन जे. स्पैल्डिंग 14 वर्ष की आयु में प्रोफेसर बना। उन दिनों वह सेन्ट मैरीज कॉलेज में विद्यार्थी था किन्तु गणित सम्बन्धी उसकी अद्भुत प्रतिभा को देखते हुए उसे उसी कॉलेज में उस विषय के प्रोफेसर की जिम्मेदारी भी सौंप दी गई। बड़ा होने पर उसे वाल्टीमोर के आर्क विशप पद पर प्रतिष्ठित किया गया।
हालैण्ड-लेडन का जान डाइस्की पूरे 17 वर्ष का भी नहीं होने पाया था कि उसे इंग्लैण्ड के राजा किंग जेम्स प्रथम ने राजकीय धर्मोपदेशक नियुक्त किया—तब तक वह न केवल धर्मशास्त्र का विशेषज्ञ बन चुका था वरन् हिब्रू और यूनानी भाषाओं में भी प्रवीण था।
सेना में भर्ती होते समय मारक्लिस डी. नैनाजिस की आयु मात्र आठ वर्ष की थी। इतनी छोटी आयु में उसने यह प्रवेश नियमानुसार नहीं, अपनी विशिष्ट प्रतिभा का प्रमाण देकर पाया था। उसने पूरे 52 वर्ष तक फ्रांसीसी सेना में काम किया। इस बीच क्रमशः ऊंचे पदों का अधिकारी बनते-बनते फील्ड मार्शल बन गया था। इसी पद में सेवा करते-करते उसकी मृत्यु हुई। सेवा निवृत्ति के नियम उस पर लागू नहीं किये गये थे।
एक अंग्रेज कवियत्री अपनी अठारह वर्ष की आयु में ही इतनी ख्याति प्राप्त कर चुकी थी कि उस आयु में संसद सदस्यता के लिए खड़े होने पर उसे भारी बहुमत से सफलता मिली।
अमेरिकी पाल मार्फी ने स्नातकोत्तर परीक्षा ही नहीं वकालत की पदवी भी 19 वर्ष की आयु में प्राप्त कर ली थी। उन दिनों परीक्षा देने में आयु का कोई प्रतिबन्ध नहीं था इसलिए प्रवेश और उत्तीर्ण होने पर ऐतराज नहीं उठा, पर उस मासूम को डिग्री देते समय विश्वविद्यालय ने उस पर विशिष्ट प्रतिबन्ध अंकित किया कि वह 21 साल को होने तक वकालत का व्यवसाय न कर सकेगा।
इंग्लैण्ड के रोज पब्लिक स्कूल में फिलिप हैरिंघम तब विद्यार्थी ही था, पर विद्यालय की प्रबन्ध समिति ने उसे पढ़ते रहने के साथ-साथ हैडमास्टर का पद संभाल लेने के लिए भी सहमत कर लिया। तब वह मात्र 16 वर्ष का था, उसने अपनी शिक्षा जारी रखी और सौंपी गई जिम्मेदारी भी भली-भांति निबाही।
फ्रांस की ग्राण्ड असेम्बली के संसद सदस्य जीन वैप्टिस्ट टैस्टे को 13 वर्ष की आयु में ही चुन लिया गया था, उसमें उन दिनों बड़े तेजस्वी व्यक्ति ही चुने गये थे। फ्रांसीसी विद्रोह के उपरान्त वही उच्चतम शासन संस्था थी।
पैरिस की रॉयल लायब्रेरी का सर्वोच्च अधिकारी फैन्कोडसे आगस्टे को जब पदासीन किया गया तब 12 वर्ष का था। कुछ ही वर्ष बाद वयस्क होने से पूर्व उसे सम्पूर्ण पुस्तकालयों की संचालन समिति का अध्यक्ष बना दिया गया। उसका पुस्तकीय ज्ञान तथा पुस्तकों का संचालन सम्बन्धी कौशल असाधारण था।
जर्मनी के एल्डोर्फ विश्वविद्यालय का रीडर काउण्टवान पपनेहम नियुक्त हुआ तब वह 14 वर्ष का था। इसके बाद उसने सेना में प्रवेश किया और जीवन भर हर महत्वपूर्ण लड़ाई में प्रमुख पद संभालता रहा। उसने छोटी-बड़ी 101 लड़ाइयों की कमान संभाली और लड़ते-लड़ते ही शहीद हुआ।
विक्टर डी. ज्वाय जब फ्रांसीसी एकेडमी की सदस्या चुनी गई तब वे 13 वर्ष की थीं। उन्हें वाल्टेयर की कृतियां कण्ठस्थ याद थीं, यह साहित्य 36 भागों में है और उसमें तीस लाख ग्रन्थ हैं।
सिओल में एक तीन वर्षीय कोरियाई बालक जोग अंग ने कोरियाई तथा अंग्रेजी भाषा पर अधिकार प्राप्त कर लिया था। वह दोनों भाषायें धड़ल्ले से बोलता था और बिना किसी साहित्यिक त्रुटि के ठीक प्रकार लिखता था।
छपरा—बिहार में जन्मा एक सन्तोष नामक बालक जन्म के तीसरे वर्ष से ही अपनी संगीत प्रतिभा का असाधारण परिचय देने लगा था। जिन वाद्य यन्त्रों को उसने कभी देखा न था उन्हें सामने प्रस्तुत करने पर वह इस प्रकार बजाने लगा मानो उनमें वह पहले से ही पारंगत हो। इस विलक्षणता के प्रदर्शन भारत के अनेक प्रमुख नगरों में हुए, लाखों दर्शक आश्चर्यचकित रह गये।
स्वीडन के वैरान गुस्ताफ हेमफील्ड जब 14 वर्ष के थे तब यूरोप में प्रचलित 9 भाषाओं में धड़ल्ले से बोलने और लिखने लगे थे। आगे उन्होंने हिब्रू पर भी अधिकार पाया। मात्र प्रतिभा के आधार पर नहीं उनके चरित्र-चिन्तन की उत्कृष्टता को ध्यान में रखते हुए स्वीडन सरकार ने उन्हें उच्चतम न्यायालय का न्यायाधीश भी बनाया।
ये सारी घटनायें पूर्वजन्म में व्यक्ति द्वारा क्षेत्र विशेष में किये गये प्रयास-अभ्यास की ओर इंगित करती हैं। जो प्रयास पिछले जन्म में अधूरा रह जाता है अथवा कठिन प्रयत्न के बावजूद जिसमें सफलता नहीं मिल पाती उसमें अगले जन्म में स्वल्प अभ्यास से ही ऐसी प्रतिभा विकसित होती है जिसे आश्चर्यजनक कहा जा सके। ‘तत्र तं बुद्धि संयोग लभते पौर्वदैहिकम.....’ के रूप में गीताकार ने भी इसकी ही पुष्टि की है।
----***----

हर व्यक्ति मेधावी बन सकता है
*******

मस्तिष्क की संरचना और कार्य-पद्धति पर कुछ अधिक प्रकाश पड़ने से यह समझने में सरलता होती है कि किस प्रकार इस पारस मणि का उपयोग अपनी दरिद्रता-दुर्बलता को निरस्त करने में किया जा सकता है। किस प्रकार समस्त विभूतियों और सफलताओं के इस भाण्डागार का स्वरूप एवं उपयोग समझने के साथ-साथ मनःस्थिति-परिस्थिति का कायाकल्प किया जा सकता है। एक शब्द में यही मानव जीवन की महानतम उपलब्धि है।
न्यूरोलॉजी के विद्वानों के अनुसार मस्तिष्क के बाह्य धूसर पदार्थ में स्नायु कोशिकाओं की संख्या 10 अरब है। सेरिबेलम, जो सन्तुलन के लिए उत्तरदायी माना जाता है एवं पृष्ठ भाग में अवस्थित होता है तथा मेरुदण्ड की कोशिकायें इसके अतिरिक्त हैं। इन्हीं की सहचर सहेलियां ग्लाया ऊतकों के रूप में लगभग एक खरब कोशिकाओं की संख्या में इन्हें परस्पर बांधे विद्यमान रहता है। वैज्ञानिकों के अनुसार इन सबका सम्मिश्रित प्रयास ही मस्तिष्कीय चेतना को, न्यूरल काशसनेस को जन्म देता है।
मस्तिष्कीय संरचना का अभी बहुत बड़ा हिस्सा अविज्ञात है। एनाटॉमी की दृष्टि से यह छानबीन तो कर ली गयी है कि कौन सा अंग क्या है! लेकिन क्रिया-पद्धति, कार्यकारी मोटिव फोर्स एवं उनकी परिणतियों की कार्य-कारण संगति बिठा पाने में न्यूरोफिजियोलॉजिस्ट स्वयं को असमर्थ पाते हैं। सभी इस तथ्य से अवगत हैं कि मस्तिष्कीय जानकारियां असीम होती हैं। एक मस्तिष्क इतना ज्ञान संग्रह कर सकता है जिसकी तुलना में पांच सौ एनसाइक्लोपीडिया ब्रिटेनिया भी छोटे पड़ें। मानव कृत कम्प्यूटर को ही यदि यह काम सौंपा जाता तो उसे धरती के क्षेत्रफल को घेर सकने में समर्थ इलेक्ट्रो-मैग्नेटिक टेप की आवश्यकता पड़ती, यह सूक्ष्म सा डायनेमो कैसे इतना सब कर पाता है। इस सम्बन्ध में शोध-अनुसन्धान जारी है फिर भी इस विलक्षणता पर हतप्रभ होने के अलावा वैज्ञानिक कोई कारण बता सकने में असमर्थ हैं।
इस विलक्षण संयंत्र की चमत्कारी परिणतियां प्रतिभा, स्मरण शक्ति जैसे दृश्य रूपों में समय-समय पर प्रकट होती रहती हैं। प्रतिभा-उपार्जन के अवसर कभी-कभी वातावरण, परिस्थिति, पूर्व संचय, प्रशिक्षण, आंतरिक उत्साह, लगन, पराक्रम आदि से किसी-किसी को इस प्रकार भी मिल जाते हैं कि देखने वाले उसे चमत्कार मानने लगें। फिर भी ऐसे उदाहरणों के पीछे यह सम्भावना तो विद्यमान रहती है कि जो एक के लिए सम्भव हो सका वह दूसरों के लिए भी शक्य हो सकता है। जो संयोगवश मिल सका उसे प्रयत्नपूर्वक भी किया जा सकता है। विज्ञान की प्रगति का यही क्रम रहा है—कोई विलक्षण घटना घटी और विलक्षणों ने उसका अनुसंधान आरम्भ कर दिया। न्यूटन द्वारा पेड़ से सेब नीचे गिरने की घटना से पृथ्वी की गुरुत्वाकर्षण शक्ति का ढूंढ़ निकालना ऐसा है जिसका अनुकरण शोधकर्त्ताओं ने आरम्भ से ही किया है और अनन्त काल तक करते रहेंगे।
न्यू मैक्सिको विश्वविद्यालय में अल्वुकर्क द्वारपाल था। उसने अपनी योग्यता बढ़ाई और कुछ ही समय में अध्यापक बन गया। इतना ही नहीं संचालक समिति का वह बहुत समय तक सदस्य भी रहा। अन्धा और वृद्ध हो जाने पर उसने पुस्तकालयाध्यक्ष की सेवा स्वेच्छापूर्वक करनी आरम्भ कर दी, वह पुस्तकालय के हजारों सदस्यों को उनकी आवाज सुनकर ही पहचान लेता था और पुस्तकें देने, वापस लेने से लेकर उनके विषयों और मर्म स्थानों के सम्बन्ध में भी आवश्यक परामर्श देता था।
ज्ञान पिपासा के धनी मेल्शियोर सेविस चिकित्सा शास्त्र में मूर्धन्य बनना चाहते थे। उनने चिकित्सा कार्य प्रारम्भ करने से पूर्व यह आवश्यक समझा कि अपने विषय में निष्णात बनने के उपरान्त किसी की चिकित्सा करने का उत्तरदायित्व संभालें। इसके लिए उन्होंने प्रायः समूचा जीवन विद्यार्थी की तरह खपा डाला। वे एक-एक करके फ्रांस के 27 विश्वविद्यालयों में भर्ती हुए और वहां उन्होंने उस विषय में विशेषता प्राप्त की, जिनकी कमी अनुभव होती थी अन्त तक वे अपनी परिपक्वता में कमी ही अनुभव करते रहे। फलतः उन्होंने आजीविका के लिए फ्रांस के स्ट्राम्स वर्ग विश्वविद्यालय में प्रोफेसर का काम अपना लिया, पर रोगियों की चिकित्सा में अपने ज्ञान की कमी बताते हुए उनने हाथ नहीं डाला।
न केवल नाटक लिखने में वरन् उन्हें प्रदर्शित करने की व्यवस्था बनाने में भी पैरिस का मेरी डी. लेम्बर्ट थ्यूलान प्रख्यात था। उसने एक वर्ष में 50 तीन-तीन खण्डों वाले नाटक लिखे। जिस दिन ये लिखकर पूर्ण किये गये उसी दिन उन्हें प्रदर्शन के लिए व्यवस्था बनानी पड़ी। जनता का अत्यधिक आग्रह देखकर उसे कई नाटकों में स्वयं अभिनय करना पड़ा। अपने विषय में पूरा रस लेने और गहराई तक उतरने की विशेषता के कारण ही उसने ऐसी सफलता और प्रतिष्ठा अर्जित की।
सीडर रैपिड्रस आइडोवा अमेरिका का एक प्रतिभावान व्यक्ति एक साथ कई उत्तरदायित्व संभालता था, हर उत्तरदायित्व को इस प्रकार पूर्ण करता मानो उसने इसी में विशेषता प्राप्त की हो।
वह वकील, वैज्ञानिक, अध्यापक, विधायक, सम्पादक, न्यायाधीश, मेयर, नर्सरी संचालक होटल मालिक और स्टीम वोट निर्माता था। हर काम में उसने चोटी की सफलता और ख्याति पाई। इसके अतिरिक्त वह 6 बैंकों, 17 कम्पनियों का, 10 रेल लाइनों तथा 4 कॉलेजों का अध्यक्ष भी था। इनमें से किसी ने भी उसकी उपेक्षा, अव्यस्तता या अयोग्यता की शिकायत नहीं की।
उपन्यास लेखन के क्षेत्र में वैरोनस डी. मियर का अपना स्तर और कीर्तिमान है। वह पूरे 40 वर्ष तक उपन्यास लेखन कार्य में दत्त-चित्त से जुटा रहा। इस अवधि में उसने 420 उपन्यास लिखे सभी मूर्धन्य प्रकाशकों ने उन्हें प्रकाशित किया। करोड़ों की संख्या में वे उसके जीवनकाल में ही बिक गये—यह रिकार्ड अभी तक बरकरार है।
बैंगलोर की एक भारतीय महिला शकुन्तला ने संसार में कठिन गणित के उत्तर देने में असाधारण ख्याति पाई है। सिडनी (आस्ट्रेलिया) में उनने एक करोड़ों की लागत वाले कम्प्यूटर से बाजी बद कर गणित के उत्तर देने और आगे रहने में सफलता पाई। कम्प्यूटर जितनी देर में उत्तर बताता था, शकुन्तला उससे पहले ही प्रस्तुत कर देती थी—उन्हें गणित की जादूगरनी कहा जाता है जो गलत नहीं है।
सम्प्रति हैदराबाद के रामकृष्ण मिशन मठ के स्वामी रंगनाथानन्द के बारे में प्रसिद्ध है कि 8 वर्ष की आयु में एक बालक कर्मचारी के रूप में अपना कार्य आरम्भ कर उन्होंने मात्र अपनी प्रखर प्रतिभा के सहारे न केवल पूर्वार्त्त दर्शन साहित्य अपितु भौतिकी एवं पाश्चात्य दर्शन के विभिन्न पक्षों में स्वयं को पारंगत बनाते हुए अल्पायु में ही मठ के अध्यक्ष का पद ग्रहण किया। अनपढ़ के रूप में आये स्वामीजी को अब न केवल अनेकों विश्वविद्यालयों की डिग्री प्राप्त हैं अपितु उनकी हर विषय में गहरी पैठ के कारण, सन्दर्भों की असीम जानकारी के कारण एक विद्वान वक्ता के रूप में विश्व भर में ख्याति प्राप्त है। बड़े विनम्र भाव से इसे वे अपनी साधना-पुरुषार्थ का प्रतिफल ही बताते हैं।
कर्नाटक की विजगग्राम के 6 वर्षीय अशोक नामक बालक ने भी कम्प्यूटर कही जाने वाली शकुन्तला जैसा तहलका मचाया है। वह गणित के प्रश्नों को सैकिण्डों में हल कर देता है। एक भाषा का ज्ञान ही मनुष्यों को दो दशक लगा देता है—किन्तु म्यूनिख के प्राध्यापक फ्रेंच एक्सादर रिख्टर सारे विश्व की 77 भाषाओं में बात-चीत करने एवं सभी में महारत रखने का दावा करते हैं।
प्रतिभा, जिम्मेदारी और ईमानदारी रूपी व्यक्ति के त्रिविध गुणों की आवश्यकता पूरी करने वाला एकमात्र व्यक्ति अमेरिकी कांग्रेस के सदस्यों को श्वाइत्जर कालफैक्स ही प्रतीत हुआ। उन दिनों महत्वपूर्ण पदों में से कोई भी व्यक्ति किसी एक को ही संभाल सकता था, पर सदस्यों ने सर्वसम्मति से दो सर्वोच्च पदों पर बने रहने के लिए न केवल आग्रह किया वरन् इसके लिए विशेष नियम भी पारित किये। श्री कालफैक्स यूनाइटेड स्टेट्स के सन् 1865  में उपराष्ट्रपति भी थे, उनकी प्रत्युत्पन्नमति एवं विलक्षण स्मरण शक्ति के कारण विशेष प्रस्ताव द्वारा उनसे हाउस ऑफ रिप्रेजेन्टेटिन्स के स्पीकर का पद संभालने को कहा गया—दोनों पर वर्षों उन्होंने बखूबी निभाये।
किसी एक व्यक्ति ने एक ही समय में तीन विभिन्न फैकल्टीज के अधिष्ठाता-व्याख्याता की भूमिका तीन अलग-अलग विश्वविद्यालयों में निभाई हो, इसका उदाहरण है—अमेरिका के डा. पाल. ए. चैंडवार्न। अपने विषयों में निष्णात होने के कारण उन्हें यह जिम्मेदारी सौंपी गयी। प्रोफेसरों की कमी नहीं थी, पर उनके ज्ञान की प्रगाढ़ता और पढ़ाने की शैली को देखते हुए हर विश्वविद्यालय उनसे अपने यहां काम करने का आग्रह करता था। अन्ततः उन्होंने विलियम्स कॉलेज, बाडोइन कॉलेज व मेने मेडीकल कालेज में क्रमशः वनस्पति विज्ञान, इंजीनियरिंग एवं चिकित्सा विज्ञान की सर्वोच्च कक्षायें पढ़ाते रहने की जिम्मेदारी वर्षों तक बखूबी निभाई।
स्वामी विवेकानन्द पुस्तक पर हाथ रखकर मात्र पन्ने पलट कर उसे शब्दशः दुहरा देते थे। एक बार उन्हें एक विवाद में गवाह की भूमिका निभानी पड़ी अपरिचित दक्षिणी भाषा में हुए एक वार्तालाप का साक्षी स्वामीजी को एक प्रतिवादी ने अपने समर्थन में बनाया। उस भाषा को न जानते हुए भी वादी-प्रतिवादी में हुए आधे घण्टे के वार्तालाप को शब्दशः उसी भाषा में उन्होंने न्यायाधीश के समक्ष दुहरा दिया। इसी गवाही के बदौलत एक निर्दोष व्यक्ति की जान बच गयी।
साठ साल तक की औसत आयु जीने वाला मनुष्य, जो लगभग 35 टन खाद्य सामग्री इस अवधि में उदरस्थ कर डालता है, यदि समय की महत्ता समझकर एक-एक पल का सदुपयोग कर सके तो वह भी इन सामर्थ्यों को हस्तगत कर सकता है।
ये सारे उदाहरण बताते हैं कि यदि इन प्रतिभाओं और क्षमताओं को उपलब्ध करने की सुनिश्चित मार्ग मिल सके और उनका श्रेष्ठतम सदुपयोग बन पड़े तो निश्चित ही मनुष्य आज की तुलना में कहीं अधिक सुयोग्य एवं समर्थ बन सकता है। साधनों की तलाश में ही हमें अपनी सारी शोध क्षमता नहीं खपा देनी चाहिए वरन् प्रयत्न भी करना चाहिए कि व्यक्तित्व को समुन्नत बनाने वाले अध्यात्म विज्ञान के साथ जुड़ी हुई विभूतियों को किस प्रकार हस्तगत किया जाय और किस प्रकार सच्ची समृद्धि के आनन्द का उपयोग किया जाय।
----***----

प्रतिभा निखरती है प्रतिकूलताओं से
*******

प्रगति पथ पर आगे बढ़ने के लिए मार्ग में आये विघ्न-बाधाओं का साहस एवं पुरुषार्थ द्वारा मुकाबला करना पड़ता है। मुसीबतों-कठिनाइयों से जो घबरा जाते हैं, उनका सफलता की मंजिल तक पहुंच पाना सन्देहास्पद ही बना रहता है, पर जो प्रतिकूलताओं से जूझते हुए अपनी योग्यता-प्रखरता बढ़ाते हैं, उन्हें श्रेय, सम्मान एवं सफलता मिलने में कोई सन्देह नहीं रह जाता। संसार में वैज्ञानिकों अनुसंधानकर्त्ताओं से लेकर महापुरुषों तक में से अधिकांश को अपने जीवन काल में विपन्न परिस्थितियों से जूझना पड़ा है।
विश्व-विख्यात ज्योतिर्विद् और खगोल शास्त्री एरिग्मे बड़ी ही दुर्दिन भरी परिस्थितियों में पले और बड़े हुए थे। बचपन में उन्हें दो समय की रोटी कड़ी मेहनत-मजूरी करने के उपरान्त ही मिल पाती थी। पूरे परिवार का भार उन्हीं पर था। ऐसी स्थिति में स्कूल जाने का अवसर भी बहुत कम मिल पाता था। आगे बढ़ने, महानता अर्जित करने की इच्छा सदैव झकझोरती रहती थी, पर विपन्नता ऐसी थी जो रोजी-रोटी कमाने में ही व्यस्त रखे रहती थी। किशोरावस्था इसी उधेड़बुन में व्यतीत हो रही थी कि अपनी योग्यता किस प्रकार बढ़ाई जाय? किसी तरह एक पुस्तक विक्रेता के यहां टूटी-फूटी किताबों पर जिल्द चढ़ाने का काम मिल गया। एक दिन वे किसी पुरानी किताब पर जिल्द चढ़ा रहे थे कि पास में रखी रद्दी कागज की ढेरी पर हाथ से लिखा हुआ एक कागज का टुकड़ा दिखाई दिया। उसे उठाकर वे पढ़ने लगे। वह कागज एक पत्र की  नकल था जो डी. एलम्बर्ट नामक व्यक्ति ने अपने किसी मित्र को लिखा था। उस पर लिखा हुआ था—‘‘आगे बढ़ो श्रीमान्! आगे बढ़ो! जैसे-जैसे तुम आगे बढ़ोगे, तुम्हारी कठिनाइयां अपने आप दूर होती चली जायेगी और देखोगे कि उन कष्ट-कठिनाइयों के बीच में ही प्रकाश उदित हुआ है और जिसने उत्तरोत्तर तुम्हारा मार्ग आलोकित किया है।’’

एरिग्मे के लिये यह पंक्तियां मार्गदर्शक बन गई। उन्हें जीवन में नया प्रकाश मिला। अब तो दुकान पर मरम्मत के लिए जितनी भी पुस्तकें आतीं, वह उन्हें पढ़ डालते। इसका परिणाम यह हुआ कि आगे चलकर वे विश्वविख्यात स्तर के ज्योतिर्विद खगोलवेत्ता एवं विविध विषयों के विद्वान बन गये।
वस्तुतः प्रतिकूलतायें एवं विपत्तियां जीवन की कसौटी हैं जिनमें मनुष्य के व्यक्तित्व का रूप निखरता है। इन से खुलकर निपटने से इच्छा शक्ति प्रबल होती है और बड़े काम करने की क्षमता प्राप्त होती है। मुसीबतों में मनुष्य की आन्तरिक शक्तियां एकत्रित और संगठित होकर काम करती हैं। जीवन की कोई भी साधना कठिनाइयों में होकर निकलने पर ही पूर्ण होती है।
अतः ऐसी परिस्थितियों की परवाह न करके जो व्यक्ति इस निश्चय से कार्य में जुटते हैं कि उन्हें अपना उद्देश्य पूरा करना ही है, इसके लिए कितना ही उद्योग एवं परिश्रम क्यों न करना पड़े, वे अपने लक्ष्य को प्राप्त कर लेते हैं। इस सम्बन्ध में प्रसिद्ध गणितज्ञ श्रीनिवास रामानुजम् का उदाहरण सर्वविदित है। मद्रास के एक बहुत ही गरीब घराने में उनका जन्म हुआ था। पढ़ने-लिखने में कमजोर थे। अंग्रेजी विषय में अच्छे नम्बर न ला सकने के कारण अगली कक्षा में प्रवेश नहीं मिला। 15 वर्ष की आयु में ही पढ़ाई बन्द हो गयी। निराशा और हताशा की इन्हीं घड़ियों में उनके हाथ गणित की कोई पुस्तक लग गयी। उस पुस्तक के सहारे ही उनने गणित का अभ्यास बढ़ाया और इस विषय में इतनी पारंगतता प्राप्त कर ली कि कैम्ब्रिज विश्वविद्यालय ने उन्हें अपने यहां अध्ययन के लिए आमंत्रित किया। इसके बाद प्रयत्न और पुरुषार्थ के बल पर उनकी जीवन पुस्तक में सफलता के अध्याय जुड़ते गये। आज जब विश्व भर में किसी स्थान पर गणित के विकास में योगदान की चर्चा चलती है तो रामानुजम् का नाम सर्व प्रथम लिया जाता है। जिनने अल्पायु में ही अपनी विलक्षण प्रतिभा से सारे विश्व को प्रभावित किया था।
सच तो यह है कि विघ्न-बाधायें मानवी पुरुषार्थ की परीक्षा लेने आती हैं। व्यक्तित्व भी अधिक प्रखर परिपक्व विपरीत परिस्थितियों में ही बनता है। लायोन्स नगर में एक भोज आयोजित था। नगर के सभी प्रमुख विद्वान, साहित्यकार एवं कलाकार आमन्त्रित थे। प्राचीन ग्रीस की पौराणिक कथाओं के चित्रों से सम्बन्धित एक विवाद की गुत्थी किसी से भी नहीं सुलझ रही थी। तभी ग्रह स्वामी ने अपने एक नौकर को बुलाया और संबधित विवाद को निपटाने के लिए कहा। सभी को आश्चर्य हुआ कि भला नौकर क्या समाधान देगा? किन्तु नौकर ने संबधित विषय पर जो तर्क, तथ्य प्रस्तुत किये, उससे न केवल विवाद समाप्त हुआ वरन् सभी विद्वान उसकी तार्किक विवेचना को सुनकर हतप्रभ रह गये उनमें से एक विद्वान ने नौकर से पूछा—‘महाशय! आपने किस विद्यालय में शिक्षा प्राप्त की है? नौकर ने बड़ी ही विनम्रता से उत्तर दिया—‘‘श्रीमान्! कई स्कूलों से शिक्षा प्राप्त की है किन्तु मेरा सबसे अधिक प्रभावशाली शिक्षण ‘विपत्ति’ रूपी पाठशाला में हुआ है। विपत्तियों से जूझने वाला यही बालक आगे चलकर जीन जेक रूसो के नाम से प्रख्यात हुआ, जिसकी क्रान्तिकारी विचारधारा ने प्रजातन्त्र को जन्म दिया।
सुप्रसिद्ध विद्वान विलियम काबेट ने अपनी आत्मकथा में लिखा है कि ‘‘प्रतिकूलतायें’’ मनुष्य के विकास में सबसे बड़ी सहचरी हैं। आज मैं जो कुछ भी बन पाया हूं विपन्न परिस्थितियों के कारण ही सम्भव हो सकता है।
इसी तरह कार्लमार्क्स का जन्म भी गरीबी में हुआ। मरते दम तक विपन्नताओं ने उनका पीछा नहीं छोड़ा, इस निपट निर्धनता में भी वे वैचारिक साधना करते रहे और एक दिन समाज की नई व्यवस्था ‘‘साम्यवाद’’ के प्रणेता बने। जीवन भर संघर्षरत रहते हुए भी उन्होंने ‘‘कैपिटल’’ जैसे विश्वविख्यात ग्रन्थ की रचना की। इस कार्य में उसकी पत्नी मेरी ने उनकी पूरी मदद की।
अनुकूलतायें एवं साधन-सुविधा होते हुए भी कितने ही निर्धन बच्चे विद्वान, ज्ञानी एवं महामानव बने इससे भारतीय इतिहास के पन्ने भरे पड़े हैं। ज्ञानेश्वर, तुकाराम, कालिदास, सूरदास, तुलसीदास से लेकर विद्यासागर, प्रेमचन्द्र, महावीर प्रसाद द्विवेदी, निराला आदि का जीवन उठाकर देखा जाय तो वह कठिनाइयों और विपन्नताओं का एक जीता जागता इतिहास मिलेगा। ये संकटों की तनिक भी परवाह किए बिना अपने पथ पर अविचल-अबाध गति से बढ़ते रहे। फलतः सफल हुए और अभिनन्दनीय बने।
आपदायें, मुसीबतें मानव जीवन के लिए खराद का काम करती हैं। उनसे लड़ने और विजय प्राप्त करने से मनुष्य के जीवन में जिस आत्मबल का विकास होता है वह एक अमूल्य सम्पत्ति होती जिसको पाकर अपार सन्तोष होता है। अवरोधों से संघर्ष करके जीवन में एक ऐसी तेजी उत्पन्न होती है जो मार्ग में आये समस्त झाड़-झंखाड़ों को काटकर दूर कर देती है।
स्वामी विवेकानन्द की जीवन-गाथा इसका प्रमाण है। अपने पिता की मृत्यु के बाद नरेन्द्र को भारी विपत्तियों का सामना करना पड़ा। कई-कई दिनों तक भूखा सोना पड़ा। रोजगार की तलाश में दूर-दूर भटकने पर भी कहीं सफलता नहीं मिली। संन्यास लेने के बाद कठिनाइयों का अवरोध और बढ़ता गया। अमेरिका के शिकागो शहर में होने वाले सर्व धर्म सम्मेलन में भाग लेने गये तो पहला दिन बहुत ही कष्टमय बीता। बोस्टन शहर के जिस होटल में रात्रि काटने के लिए वे गये, वहां सीढ़ी पर पैर रखते ही दरबान ने काले भारतीय कहकर भगा दिया। सड़क की ओर बढ़े तो बरफ गिरने लगी। जायें तो जायें कहां? भूखे-प्यासे तो थे ही। आंखों के सामने अंधेरा छा गया। पैर भी जवाब दे रहे थे, पर करते क्या? किन्तु आगे बढ़ना ही उनका लक्ष्य ठहरा, वे आगे बढ़ते गये और एक बन्द रेलवे गोदाम के बाहर पड़े पैकिंग बाक्स में घुसकर जैसे-तैसे रात काटी। सुबह बाहर निकले तो ठण्ड के मारे शरीर सुन्न पड़ गया था। एक महिला ने उन्हें अपने घर ले जाकर भोजन एवं गर्म कपड़े की पूरी व्यवस्था की। दूसरे दिन उन्हें गन्तव्य स्थल पर पहुंचाया, जहां 11 सितम्बर 1893 को हजारों श्रोता उनके भाषण से मन्त्रमुग्ध हो उठे थे। नगर में स्थान-स्थान पर उनके चित्र लगाये गये, जिसके नीचे मोटे-मोटे अक्षरों में लिखा था—स्वामी विवेकानन्द। ऐसा नहीं कि संसार में सारे महापुरुष असुविधापूर्ण परिस्थितियों में ही जन्मे और पले हों। ऐसे अनेक महामानव हुए हैं जिनका जन्म बहुत ही सम्पन्न परिस्थितियों में हुआ। वे चाहते तो जीवन भर सम्पन्नतापूर्ण परिस्थिति में रहते और कठिनाइयों से बचते हुए बहुत से काम कर सकते थे। किन्तु उन्होंने वैसा नहीं किया, वरन् असुविधापूर्ण परिस्थितियों को स्वेच्छापूर्वक वरण किया। बुद्ध, महावीर अरविन्द, गांधी आदि महापुरुष ऐसे ही थे जिन्होंने जान-बूझकर कंटकाकीर्ण मार्ग चुना। संकट पर संकट आते गये, पर वे अविचल भाव से उनका सामना करते हुए अपने गन्तव्य पथ की ओर बढ़ते गये और अन्ततः अपने उद्देश्य में सफल हुए।
----***----

प्रतिभा-पुरुषार्थ की चेरी
*******

मिशिंग पोर्ट ह्यूरन के एक स्कूल की अध्यापिका अन्य बच्चों को शिक्षित और योग्य बना रही थी, परन्तु उसका बच्चा एकदम मन्दबुद्धि था। न पढ़ने में जी लगता, न दिमाग ही चलता था। सिर तो बहुत बड़ा था परन्तु बुद्धि-शून्य। डॉक्टरों ने यहां तक कह दिया था कि यह शिक्षा के नाम पर ए. बी. सी. भी नहीं सीख पायेगा।
परन्तु इसी बुद्धिहीन बालक ने आगे चलकर एक ऐसे यन्त्र का आविष्कार किया जो सभ्य समाज के मनोरंजन का प्रधान साधन बन गया। वह यन्त्र है—ग्रामोफोन। यद्यपि आजकल तो यत्र-तत्र रेडियो और ट्रांजिस्टर ही दिखाई देते हैं। परन्तु एक समय ग्रामोफोन घर-घर बजाये जाते थे। आज भी इनका अपना महत्व है। उत्सव, समारोहों और आयोजनों में तेज और मधुर आवाज के गीत-संगीत का प्रसारण ग्रामोफोन द्वारा ही होता है।
एडिसन पढ़ नहीं सकेगा यह जानकर माता बड़ी दुखी हुई। उसने एक अखबार कार्यालय में अपने बेटे को नौकरी दिला दी। पोर्ट ह्यूरन से डैट्रायट तक वह रेलगाड़ी में अखबार बेचने जाया करता था। गार्ड ने पार्सल के डिब्बे में उसका स्थान नियत कर दिया। एडिसन इस काम को बड़ी लगन और अध्यवसाय से करता था। उसे बड़ा मजा आने लगा अपने काम में। साथ ही एक चिन्ता भी हुई, मालिक ने यदि अप्रसन्न होकर या उससे कम पारिश्रमिक लेने वाला लड़का मिल जाने पर काम से भगा दिया तो वह क्या करेगा?’ पराश्रयी जीवन अनिश्चित ही रहता है। नौकरी, जो केवल मालिक की खुशी पर निर्भर है, में भविष्य किसी प्रकार निश्चित नहीं होता है। फिर एडिसन के पास कोई योग्यता भी तो नहीं थी, न ही अपना छोटा-मोटा धन्धा चलाने योग्य थोड़ी-सी आर्थिक पूंजी। ऐसी दशा में उचित यही लगता है कि अपनी योग्यता और क्षमता का विकास किया जाय ताकि संस्थान के मालिक भी उस आदमी की आवश्यकता अनुभव करें और नौकर भी स्वयं को स्वामी की दया पर नहीं अपनी योग्यता और आत्म-विश्वास के बल पर स्वाभिमान का जीवन व्यतीत कर सके।
एडिसन ने इधर-उधर से थोड़ा-सा टाइप जुटाया और गाड़ी के डिब्बे में ही छोटा-सा प्रेस बना लिया। इस कार्य का कुछ अनुभव भी उनके पास था। महंगी मशीनें खरीदना तो संभव था नहीं इसलिए प्रूफ उतारने की मशीन से ही वह अखबार छापता। प्रेस में छपे अखबारों के साथ-साथ वह अपने अखबार भी बेचता था। सौभाग्य से पाठक उसके अखबार को पसन्द करने लगे।
इसी समय एक घटना ऐसी घटी जिसके कारण उसकी प्रगति का नया द्वार खुला। रेलगाड़ी जिसमें एडिसन आया-जाया करता था, एक स्टेशन से गुजर रही थी। एक नन्हा बालक रेल की पटरी की ओर कौतूहल से दौड़ रहा था। नासमझ और अबोध होने के कारण शायद वह रेल के पहियों से कट भी सकता था। एडिसन ने उस बालक को देखा और वह चलती गाड़ी से ही कूद गया। बालक को उसने पकड़ लिया रेलगाड़ी निकल गयी। चलती गाड़ी से कूदने के कारण उसे चोट भी आई।
वह बालक स्टेशन के तार बाबू का था। बाबू ने उसे धन्यवाद दिया। परिचय और काम धन्धे के बारे में पूछा। एडिसन ने सब बता दिया। बाबू ने सलाह दी कि तुम तार भेजने का काम सीख लो। किसी भी अवसर पर मानवीय कर्तव्यों का पालन मनुष्य में आत्म संतोष ही नहीं कई भौतिक लाभ भी प्रस्तुत कर सकता है।
उसने तार भेजने का काम सीखना स्वीकार कर लिया, कुछ ही दिनों में वह तार भेजना सीख गया। बाबू ने अपने प्रभाव का प्रयोग कर उसे उसी रेलवे स्टेशन पर काम दिलवा दिया। दिन में उक्त बाबू तार भेजता था और रात में एडिसन। इधर उसकी रुचि विज्ञान और यन्त्रों की ओर भी बढ़ी। रात भर काम से थक जाने के कारण दिन में नींद आ जाती थी। एडिसन ने अपनी नींद में कटौती कर प्रयोग का काम आरम्भ किया। यहीं एक बड़ी मनोरंजक घटना घटी। दिन भर प्रयोगशाला में काम करने पर रात को एडिसन को झपकी आने लगती। इस पर अफसर ने एडिसन को यह सख्त आज्ञा दी कि वह प्रति आधा घण्टे पर एक अक्षर तार द्वारा उसके पास भेजता रहे। एडिसन के सामने समस्या आ गई। अपनी बुद्धि से उसने ऐसा यन्त्र बनाया जिसका घड़ी के साथ सम्बन्ध जोड़ देने पर वह अक्षर अपने आप तार द्वारा उस अफसर तक पहुंच जाता। अधिकारी को जब पता चला तो एडिसन को काम से निकाल दिया गया।
परन्तु यहां रहकर उसने अपने कार्य में इतनी निपुणता प्राप्त कर ली कि उसे दूसरी जगह नौकरी मिलने में कोई दिक्कत नहीं हुई। जीवन लक्ष्य के साधक अविराम चलते ही रहते हैं ‘मंजिल’ तक। शोध और अनुसंधान उनके प्रिय विषय थे। वे बोस्टन पहुंचे, आगे बढ़ने के लिए सहायक वातावरण मिल जाने से वे वहीं रुक गये और अपने अनुसंधान कार्य में जुट गये। तार प्रेषण के क्षेत्र में उन्होंने यहां कई आविष्कार किये। एक समय में दो और एक साथ दो-दो तार दो अलग-अलग जगह भेजने आदि की कई विधियां खोज निकालीं और ऐसे यन्त्रों का निर्माण भी किया।
एडिसन ने पहले के वैज्ञानिकों द्वारा प्राप्त की गई सफलताओं का भी अध्ययन किया। वह एक ऐसे यन्त्र के निर्माण की कल्पना करने लगा जिसमें ध्वनि को अंकित किया जा सके और पुनः उसे बजाया जा सके। कल्पना, श्रम, मनोयोगों के बल पर साकार होती है। वे अपने अनुसंधान कार्य में पूरी तरह तन-मन से जुट गये। इस तन्मयतापूर्ण श्रम ने ही संसार में महान व्यक्तियों को ऊंचा उठाया है।
इसी मनोयोग और एकाग्रता से प्रयत्न करते-करते एडिसन की साधना सफल हुई और सन् 1876 में उसने ग्रामोफोन का आविष्कार कर लिया—जिसमें बाद में सुधार हुये। रेडियो, ट्रांजिस्टर आदि प्रचलित साधनों का ग्रामोफोन पितामह है और उसका जनक था—बचपन का मन्दबुद्धि और गंवार परन्तु अध्यवसाय तथा श्रम के बल पर श्रेष्ठतम् महान् वैज्ञानिक एडिसन।
सफलता ऐसों के कदम चूमती है :

स्वस्थ आकांक्षायें ही प्रेरणा की केन्द्र बिन्दु हैं। आगे बढ़ने, ऊंचा उठने, विकास की ओर निरन्तर अग्रसर होने की आकांक्षा न उठी होती, तो मनुष्य आदिम अवस्था में ही पड़ा रहता। आज की प्रगतिशील स्थिति में पहुंच पाना सम्भव न हो पाता। आकांक्षाओं की प्रेरणा से ही पुरुषार्थ को गतिशील होने का अवसर मिला और विकास का मार्ग प्रशस्त हुआ। मनःशास्त्री कहते हैं कि मनुष्य की दृश्यमान हलचलों का कारण आकांक्षायें हैं। प्रतिभा, धन, प्रतिष्ठा अथवा श्रेय की आकांक्षा के इर्द-गिर्द ही संसार की गति है। जीवन से वे तिरोहित हो जांय तो कुछ शेष बचता नहीं। निष्क्रिय और निश्चेष्ट जीवन का अभिशाप लद जाता है। मानव समाज का गहन अध्ययन करने वाले मनोविज्ञानी कहते हैं कि जिस समाज अथवा राष्ट्र की आकांक्षायें जितनी प्रबल होंगी, भौतिक दृष्टि से वे उतने ही सम्पन्न होंगे।
आकांक्षाओं की पूर्ति में अभीष्ट स्तर की प्रतिभा एवं पुरुषार्थ का होना आवश्यक है। अन्यथा वे मात्र ललक बन कर रह जाती हैं, जिनका कुछ प्रतिफल निकलता नहीं। साथ ही उनकी दिशाधारा का रचनात्मक होना भी उतना ही आवश्यक है, नहीं तो उनकी परिणति स्वयं एवं समाज दोनों ही के लिए अहितकर होती है।
नाम कमाने की आकांक्षा अधिकांश व्यक्तियों के मन में होती है। कुछ सम्पदा संग्रह का मार्ग चुनते हैं, कुछ प्रतिभार्जन का तथा कुछ शक्ति संग्रह का, अपनी स्थिति का सही मूल्यांकन करके तदनुरूप प्रयास करते हैं वे सफल भी होते हैं, पर अधिकांश को इच्छाओं का उनकी स्थिति से तालमेल बैठता नहीं। वे अभीष्ट स्तर का पुरुषार्थ नहीं कर पाते फलतः उन्हें असफलता ही हाथ लगती है।
इसके विपरीत संसार में ऐसे व्यक्ति समय-समय पर विभिन्न देशों में पैदा हुए हैं, जिन्होंने अपनी सामर्थ्य को समाज की भौतिक समृद्धि बढ़ाने में खपाया। सम्पदा एवं प्रतिष्ठा की कामना से दूर रहकर वे योगी की तरह कार्य में लगे रहे। उनके काम ही बाद में उनके नाम बन गये। ऐसे व्यक्तियों में आविष्कारक वैज्ञानिकों की एक बड़ी संख्या है, जिनमें से कुछ का नाम उल्लेखनीय हैं।
गेब्रियल डेनियल फारेनहाइट ने दुकानदारी के कार्य में विफल होकर भौतिकी का अध्ययन शुरू किया, व्यवसाय अपनाया—कांच का फुलाना तथा भौतिकी यन्त्रों का निर्माण करना। 1724 में उसने 0 डिग्री से 212 डिग्री अक्षांक वाले तापमापी का निर्माण किया। जल के अतिशीत होने तथा दाब बदलने के साथ-साथ उबाल बिन्दु बदलने का सिद्धान्त खोजने का श्रेय भी ग्रेब्रियल को ही है। उसका नाम ‘फारेनहाइट’ ही ताप मापने की इकाई बना।
जेम्स वॉट से सुधरे हुए भाप इंजन का निर्माण किया। अपनी अनवरत लगन के कारण विश्व विख्यात वैज्ञानिक बना। ‘वॉट’ बिजली को मापने की एक इकाई है जिसे सभी जानते हैं।
एलेसांद्रो वोल्टा अत्यन्त प्रतिभाशाली छात्र था। वह पाविया विश्वविद्यालय (इटली) में भौतिकी का अध्यापक नियुक्त हुआ। वहीं कार्य करते हुए वह अनुसंधान कार्य में लगा रहा। उसने स्थिर विद्युत को जमा करने वाले उपकरण इलेक्ट्रो फोटीक, सेल, वोल्टेनिक सेल तथा बैटरी का निर्माण किया। धारा विद्युत सिद्धान्त की प्रस्तुति वोल्टा विभवान्तर मापन की एक इकाई है।
सोने में मिलावट ज्ञान करने के जिस सिद्धान्त का आविष्कार यूनान के महान गणितज्ञ आर्कीमीडिस ने किया, वह आज भी ‘आर्कीमीडिस सिद्धान्त’ के रूप में विख्यात तथा मान्यता प्राप्त है।
ग्रैवियल फेलोपियो इटली में चिकित्सा शास्त्री थे तथा पैडुआ विश्वविद्यालय में शरीर रचना-विज्ञान और वनस्पति शास्त्र विभाग के अध्यक्ष रहे। शरीर रचना विभाग पर उन्होंने एक बृहद् ग्रन्थ लिखा। गर्भाशय नली एवं कर्ण पटल तन्त्रिका जैसे आन्तरिक अवयवों का पता लगाया। माता-स्तन पायियों के जननांग में पायी जाने वाली एक नली जिससे होकर अण्ड या डिम्ब गर्भाशय में पहुंचता है, की खोज फेलोपियो ने ही की। उसके नाम पर ही उस नलिका का नाम फेलोपियो ट्यूब पड़ा।
मार्सेलो मैलपिघी, इटली के बोलोना तथा पीसा विश्वविद्यालयों में चिकित्सा विज्ञान के प्राध्यापक रहे। भ्रूण विज्ञान, ऊतक विज्ञान तथा पादप शरीर रचना विज्ञान के विद्वान थे। उन्होंने शरीर विज्ञान पर दो महत्वपूर्ण पुस्तकें लिखीं तथा वनस्पति विज्ञान में अनेकों खोजें कीं। त्वचा की परत के ठीक बाद पायी जाने वाली बाह्य त्वचा की एक परत की खोज उन्होंने की, जिसमें निरन्तर कोशिकाओं का विभाजन होता रहता है तथा त्वचा को गहरा रंग देने वाला रंजक पदार्थ ‘मेलानिन’ पाया जाता है। उस परत का नाम ‘मैलपिघियन परत’ पड़ा।
कार्ल फ्रीडरिक गॉस, चौदह वर्ष की अल्पायु में ‘गैस्यूकिलडीय ज्यामिती’ और अठारह वर्ष की आयु में गणित की नयी परिकलन विधि प्रस्तुत करने वाले जर्मन भौतिकविद् थे, उन्होंने ग्रहों की कक्षा का परिकलन करने की विधि का भी आविष्कार किया। चुम्बकीय क्षेत्र घनत्व की इकाई—‘गॉस’, कार्ल फ्रीडरिक गॉस की ही खोज है।
‘आन्द्रेमारी एम्पियर’ फ्रांस के प्रसिद्ध भौतिकविद् तथा रसायन शास्त्री थे। वे बारह वर्ष की आयु में ही ‘अवकलन गणित’ के विशेषज्ञ हो गये। एम्पीयर ने सबसे पहले यह बताया कि चुम्बकीय पदार्थों में चुम्बकत्व का मूल स्रोत एक विद्युत धारा होती है न कि चुम्बकीय ध्रुव धारा। विद्युत की इकाई ‘एम्पीयर’ मारी एम्पीयर का ही एक आविष्कार है।
जार्ज सियन ओम म्यूनिख विश्व विद्यालय में भौतिक विज्ञान के प्राध्यापक थे। उन्होंने विभवांतर विद्युतधारा तथा विद्युत प्रतिरोध के बीच गणितीय सम्बन्ध की खोज की तथा डी.सी. विद्युत परिपथों की गणितीय व्याख्या की। ‘ओम’ विद्युत प्रतिरोध मापने की एक व्यावहारिक इकाई है।
जेम्स प्रस्काट जुल ब्रिटिश भौतिकविद् थे। उन्होंने ताप के यान्त्रिक सिद्धान्त, गैसों के ‘अंगु गणित सिद्धान्त’ तथा गैसीय अणु के वेग के आकलन सिद्धान्त की खोज की। ‘जूल-सेण्टीमीटर ग्राम-सैकेंड प्रणाली में ऊर्जा की इकाई के रूप में प्रेस्काट का नाम अमर है।
लुई पाश्चर विख्यात फ्रांसीसी रसायनज्ञ तथा लाइल विश्वविद्यालय के रसायन शास्त्र के प्राध्यापक थे। किणवन प्रक्रिया पर उन्होंने विशद् अध्ययन-अनुसंधान किया। पास्चराइजेशन-तपोपचार द्वारा दूध आदि तरल पदार्थों में हानिकारी जीवाणुओं को नष्ट करने की विधि की खोज पाश्चर की ही देन है। इस खोज से तरल पदार्थ अधिक समय तक सुरक्षित रखे जा सकते हैं।
जेम्स क्लार्क मेक्सवेल महान ब्रिटिश भौतिकविद् कैंब्रिज विश्वविद्यालय के प्राध्यापक थे। उन्होंने विद्युतधारा तथा चुम्बकीय क्षेत्र के बीच परस्पर क्रिया की स्थापना की जो, सम्वाद प्रेषण के उपकरणों के विकास का आधार बनी। उनका नाम मैक्सवेल-सेन्टीमीटर-ग्राम-सेकण्ड प्रणाली में चुम्बकीय फ्लक्स की इकाई के रूप में प्रख्यात है।
विज्ञान क्षेत्र में ऐसे अगणित नाम हैं जो वैज्ञानिकों के कामों के कारण जाने जाते हैं। न्यूटन, डाल्टन, मैडम क्यूरी, आइन्स्टीन जैसे नामों की लम्बी श्रृंखला है, जिन्होंने अपनी विलक्षण प्रतिभा का सुनियोजन करके अद्भुत आविष्कारों को जन्म दिया, जिनसे समस्त मानव जाति किसी न किसी रूप में लाभान्वित हो रही है।
श्रेय अर्जित करने के लिए आवश्यक नहीं कि मनुष्य बुद्धिमान हो। ऐसे व्यक्ति तो थोड़े से होते हैं, पर महानता का मार्ग हर किसी के लिए खुला है। अन्वेषण बुद्धि की कमी किसी में नहीं है। हर कोई अपने ही प्रयत्नों से उस मार्ग में आगे बढ़ता चल सकता है। पर हित हेतु प्रतिभा का अवलम्बन लेने वाले परमार्थ परायणों का यश इतिहास में स्वर्णाक्षरों में अमर है। उनका अनुगमन कर श्रेय अर्जित कर सकना हर किसी के लिए सम्भव है।
----***----

ओजस्विता, तेजस्विता और मनस्विता का आंतरिक भण्डागार
*******

काया की बलिष्ठता पर आरोग्य और दीर्घ जीवन निर्भर है, यह भी एक प्रकार का विशेष वैभव है। इस उपलब्धि की समस्त संभावनायें मनुष्य अपने अन्तःक्षेत्र में छिपाये बैठा है। उस अप्रकट को प्रकट करना मनुष्य के अपने हाथ की बात है। जो एक के लिए सम्भव हो सकता है वह दूसरे के लिए असम्भव रहे, इसका एक ही कारण है—पुरुषार्थ की कोताही। परिस्थितियों को, भाग्य को इसके लिए दोष देना व्यर्थ है, क्योंकि परिस्थितियां मनःस्थिति की ही प्रतिक्रियायें हैं। हर मनुष्य अपना भाग्य, अपना संसार और अपना भविष्य स्वयं ही विनिर्मित करता है। जिसे भाग्य या संयोग कहा जाता है वह भी पिछले पुरुषार्थ का ही प्रतिफल है। आरोग्य एवं दीर्घ जीवन के वरदान भी आत्म निर्माण की साधना के फलस्वरूप ही उपलब्ध होते हैं।
इसके अतिरिक्त भी मनुष्य की एक और ऐसी ही विशेषता है जिसे जीवट या जीवनी शक्ति कहते हैं। इसका बाहुल्य रहने से मनुष्य प्राणवान्, स्फूर्तिवान्, ओजस्वी, प्रतिभाशाली बनता है। साहस, पराक्रम, उत्साह और स्फूर्ति का समन्वय ‘जीवट’ के रूप में जाना जा सकता है। यह तो सामान्य काया भी कम समय में ऊंचे स्तर के कार्य अधिक सफलतापूर्वक सम्पन्न कर सकती है। तत्परता शरीरगत है और तन्मयता मनोगत। दोनों का सुयोग-संयोग जब भी, जहां भी होता है, वहां बिजली के दोनों तार जुड़ जाने पर प्रवाहित होने वाले ‘करेण्ट’ की तरह जीवट का उभार भी दृष्टिगोचर होता है। इसके अभाव में बलिष्ठ और दीर्घजीवी मनुष्य भी कुछ महत्वपूर्ण कर सकने में समर्थ नहीं होता। निरोग लम्बी जिन्दगी जी लेना एक बात है और लक्ष्य पर बिजली की तरह टूट पड़ने वाली सफलता पाने से पूर्व न रुकने, न झुकने वाली ओजस्विता दूसरी। मनस्वी-तेजस्वी व्यक्ति शरीर की दृष्टि से भले ही सामान्य दीखे, पर वे काम इतना अधिक, इतने ऊंचे स्तर का कर गुजरते हैं कि सामान्य स्तर के व्यक्ति उसे किसी देवता का वरदान या भाग्य का अनुदान मानने लगते हैं। वस्तुतः यह जीवट ही है जिसके होने पर मनुष्य का पराक्रम अत्यधिक बढ़ जाता है और जिसके अभाव में बलिष्ठ व्यक्ति भी गन्दा—मोटा-सोटा अजगर बना, ज्यों-त्यों करके दिन गुजारता ही रहता है।
ओजस्विता के बीजांकुर हर किसी के अन्तराल में समान रूप से विद्यमान हैं। प्रतिभा की किसी में कमी नहीं, स्फूर्ति कहीं आसमान से नहीं टूटती—अभ्यास द्वारा स्वभाव का अंग बनानी पड़ती है। जो ऐसा कर लेते हैं उनकी जीवट-जीवनी शक्ति अपने चमत्कार पग-पग पर दिखाती है। यह आंतरिक विशेषता नस-नाड़ियों में बिजली की तरह दौड़ती है, जो क्षमता को इस स्तर का बना देती है मानो कि देव-दानव की भूमिका निभ रही हो। ऐसे प्रमाण-उदाहरणों की कहीं कोई कमी नहीं। अतीत के संस्मरणों में ऐसे अगणित उल्लेख हैं, कोई चाहे तो अभी भी ऐसे प्रमाण-उदाहरण अपने ही इर्द-गिर्द तलाश कर सकता है।
यूनानी नाटककार सोफोक्लीज ने 90 वर्ष की आयु में अपना प्रसिद्ध नाटक ‘ईडीपस’ लिखा था। अंग्रेजी कवि मिल्टन 44 वर्ष की उम्र में अन्धे हो गये थे। इसके बाद उन्होंने सारा ध्यान साहित्य रचना पर केन्द्रित कर दिया। 50 वर्ष की उम्र में उन्होंने ‘पैराडाइज लास्ट’ लिखा। 62 वर्ष में उनका ‘पैराडाइज रीगेन्ड’ प्रकाशित हुआ। जर्मन कवि गेटे ने अपना ग्रन्थ ‘फास्ट’ 80 वर्ष की आयु में पूरा किया। 92 वर्ष का अमेरिकी दार्शनिक जानडेवी अपने क्षेत्र में अन्य सभी विद्वानों में अग्रणी था।
दार्शनिक ‘कैन्ट’ को साहित्यिक ख्याति 74 वर्ष की आयु में मिली जब उसको ‘एन्थ्रोपोलोजी’, ‘मेटा फिजिक्स आफ इथिक्स’ और ‘स्ट्राइफ आफ फैकल्टीज’ प्रकाश में आईं। होब्स ने 88 वर्ष की उम्र में ‘इलियड’ का अनुवाद प्रकाशित कराया था। चित्रकार टीटान का विश्व विख्यात चित्र ‘बैटिल आफ लिमान्टो’ जब पूरा हुआ तब वे 98 वर्ष के थे।
अलबर्ट आइन्स्टीन ही थे जो कि अपने अन्तिम दिनों तक बराबर काम करते रहे। सेमुअल मोर्स ने टेलीग्राफ आविष्कार की अपनी प्रसिद्धि के बाद अपने को व्यस्त रखने के लिए अनेकों महत्वपूर्ण वैज्ञानिक अनुसंधान कार्यों में लगाये रखा, जिनके लिए उन्हें ख्याति प्राप्त है। महात्मा टालस्टाय अस्सी वर्ष की अवस्था के बाद भी इतनी चुस्ती, गहराई और प्रभावशील ढंग से लिखते रहे कि उसकी बराबरी आधुनिक यूरोप के किसी लेखक द्वारा नहीं हो सकती।
विक्टर ह्यूगो तिरासी वर्ष की आयु तक मृत्यु पर्यन्त लिखते रहे, वृद्धावस्था उनकी ताजगी पर कोई प्रभाव नहीं डाल सकी। टेनीसन ने अस्सी वर्ष की प्रौढ़ावस्था में अपनी सुन्दर रचना ‘क्रासिंग द वार’ दुनिया को भेंट की। राबर्ट ब्राऊनिंग जिन्हें कवि के रूप में प्रसिद्धि प्राप्त है—अपने जीवन के सन्ध्याकाल में भी सक्रिय बने रहे। उन्हें छियत्तर वर्ष की उम्र में मृत्यु से कुछ पूर्व ही अपनी दो सर्व-सुन्दर रचनायें ‘टेबेरी’ एवं ‘एपी लाग टू आसलण्डी’ लिखी थीं।
प्रसिद्ध वैज्ञानिक यूटोपिया लेखक एच.जी. वेल्स ने सत्तर वर्ष का जन्मदिन मनाने के उपरान्त भी पूरी चुस्ती और कर्मठता के साथ एक दर्जन नयी पुस्तकों की घोषणा की और उसे पूरा कर दिखाया। महान साहित्यकार जार्ज बर्नार्डशा की 93 वीं वर्षगांठ मनाई गई तो उनने बताया कि इन दिनों वे इतना अधिक लिखते हैं जितना कि 40 वर्ष की आयु में भी नहीं लिख पाते थे। दार्शनिक वेनैदित्तो क्रोचे 80 वर्ष की अवस्था में भी नियमित रूप से 10 घण्टे काम करते थे। उनने दो पुस्तकें तब पूरी कीं जब वे 85 वर्ष के थे। बर्ट्रेंड रसेल को जब नोबुल पुरस्कार मिला तब वे 78 वर्ष के थे। मारिस मैटर लिंक का देहावसान 88 वर्ष की आयु में हुआ, मरने के दिनों ही उनकी अन्तिम पुस्तक ‘दि एवांट आफ सेतुवाल’ प्रकाशित हुई जिसे उनकी रचनाओं में सर्वश्रेष्ठ माना जाता है। ब्रिटेन के प्रख्यात पत्र ‘डेली एक्सप्रेस’ के संचालक लार्ड बीवन वर्क लगभग 80 वर्ष की आयु तक पहुंचते हुए भी अपने दफ्तर में जमकर दस घण्टे बैठते थे।
महारानी विक्टोरिया ने अपनी बहुत बड़ी जिम्मेदारियों को 82 वर्ष की अवस्था तक कुशलता के साथ निभाया। मेरीसमरबिले ने 82 साल की आयु में परमाणु (मालेक्यूलर) तथा अणुवीक्षण यन्त्र सम्बन्धी (माइक्रोसकोपिकल) विज्ञान पर अपनी उपयोगी एवं बहुमूल्य रचना प्रकाशित की। मिसेज लूक्रेरिया सत्तासी वर्ष की उम्र तक महिलाओं को ऊपर उठाने तथा विश्वशान्ति के लिए अथक रूप में निस्वार्थ सेवा कार्यों में जुटी रहीं।
पेरिस की 80 वर्षीय महिला सान्द्रेवच्की पिछले दिनों सारवोन विश्वविद्यालय की विशिष्ट छात्रा थी। उन्होंने 60 वर्ष पूर्व छोड़ी हुई अपनी कक्षा की पढ़ाई जब आरम्भ की तब इस महिला के तीन पुत्र, सात नाती-नातिनी और एक ‘परनाती’ थे। भारत की कोकिला कहीं जाने वाली श्रीमति सरोजिनी नायडू एवं श्रीमती एनीबेसेण्ट ने वृद्धावस्था में भी राष्ट्र, धर्म तथा मानवता की जो सेवायें कीं वे चिरस्मरणीय रहेंगी।
सिसरो ने अपनी मृत्यु के एक वर्ष पूर्व तिरेसठ वर्ष की आयु में अपनी महत्वपूर्ण पुस्तक ‘एट्रीटिज आनगोल्ड एज’ की रचना की। कीरो ने अस्सी साल की उम्र में ग्रीक भाषा सीखी थी। प्रसिद्ध दार्शनिकों, वैज्ञानिकों, लेखकों के ये उदाहरण इस तथ्य की साक्षी हैं कि इच्छा शक्ति जब तक है तब तक आयु भी साथ देती है। व्याधिग्रस्त विवेकानन्द, भगन्दर के फोड़े से कष्ट भुगत रहे शंकराचार्य जब अन्तिम क्षणों तक कार्य करते जी सकते हैं तो कोई कारण नहीं कि एक स्वस्थ मनुष्य सब कुछ सामान्य, सामर्थ्य अद्भुत होते हुए भी अपने हाथ-पांव पसार दे—प्रमादग्रस्त जीवन जिए। ऐसे अनेकों उदाहरण और भी हैं जब अपने आयु के उत्तरार्ध में महामानवों ने विलक्षण कहे जाने वाले कार्य सम्पन्न किये।
प्लूटार्क यूनान के माने हुए साहित्यकार हुए हैं। उन्होंने पचहत्तर वर्ष की आयु के बाद लैटिन भाषा पढ़नी आरम्भ की थी। इटली के प्रख्यात उपन्यासकार वोकेशियों को ढलती उम्र में साहित्यकार बनने की बात सूझी। उस ओर वह पूरी दिलचस्पी के साथ जुटा और अन्ततः मूर्धन्य कथाकार बनकर चमका।
दार्शनिक फ्रेंकलिन की विश्वव्यापी ख्याति है। वे पचास वर्ष की आयु तक दर्शनशास्त्र से अपरिचित रहे। दर्शन के प्रति रुझान इसके बाद ही उत्पन्न हुआ और वह उन्हें विश्व विख्यात बनाकर ही रहा। इस काल में रचित उनका साहित्य आज भी गीता माना जाता है।
पण्डित दामोदर सातवलेकर का उदाहरण तो प्रख्यात है। स्वाध्याय मण्डल पादरी के संस्थापक इस महापुरुष ने पैंसठ वर्ष की आयु के बाद अपना आन्दोलन चलाया एवं आर्ष ग्रन्थों की सटीक व्याख्या कर वैदिक साहित्य का नवीनीकरण आधुनिक सन्दर्भ में किया। सुकरात के सम्बन्ध में यह प्रसिद्ध है कि वे मात्र दार्शनिक ही नहीं संगीतज्ञ भी थे। उन्होंने साठ वर्ष पार करने के उपरान्त यह अनुभव किया कि बुढ़ापे की थकान और उदासी को दूर करने के लिए संगीत अच्छा माध्यम हो सकता है। अस्तु उन्होंने गाना सीखना आरम्भ किया और बजाना भी। यह क्रम उन्होंने मरते दिनों तक जारी रखा। अपनी स्फूर्ति व योगी मनःस्थिति का वे इसे मूल आधार मानते थे।
सर हेनरी स्पेलमैन अग्र-गन्य विज्ञानवेत्ता हुए हैं। वे 60 वर्ष तक दूसरी तरह के काम करते रहे। इस उम्र में उन्हें वैज्ञानिक बनने की सूझी सो उन्होंने साइन्स की पुस्तकें पढ़नी आरम्भ कीं और उस दिशा में उनकी बढ़ती दिलचस्पी ने उन्हें उच्चकोटि की वैज्ञानिक सफलतायें प्रदान कीं।
न्यूजीलैंड निवासी एक 85 वर्षीय वयोवृद्ध एल्फ्रेड एन. रीड ने लम्बी यात्रा अनवरत जारी रखने का कीर्तिमान स्थापित किया। उसे नार्थकेप से दक्षिणी न्यूजीलैंड के छोर तक की 1700 मील लम्बी यात्रा पैदल करनी थी। वह चलता ही रहा और जवानों की गति से नियत स्थान पर आशा से बहुत पहले ही जा पहुंचा। इतना ही नहीं उसने 90 वर्ष की आयु में भी सिडनी से मेलबोर्न तक की 630 मील की यात्रा सफलतापूर्वक सम्पन्न की और रास्ते में ऊंचे पर्वत लांघे।
जीवट वाली लड़कियों में स्विट्जरलैण्ड की फुटिजर का नाम अविस्मरणीय रहेगा। उसने सदा बर्फ में ढके रहने वाले एल्लैलिन हार्न पर्वत की 13234 फुट चढ़ाई बिना थके चढ़कर दिखाई, तब वह मात्र आठ वर्ष की थी। अभी-अभी पिछले दिनों कुछ किशोरवय की लड़कियों ने नन्दादेवी की चढ़ाई पूरी कर एक नया कीर्तिमान स्थापित किया है।
अमेरिका की सुप्रसिद्ध फिल्म अभिनेत्री ‘दादी रेनाल्डस’ ने पाश्चात्य जगत में बहुत ख्याति प्राप्त की है। उनकी फिल्म सफलता समूची जीवन साधना का ही एक छोटा अंग है। पैंसठ साल की उम्र में वे चार बच्चों की मां और दर्जनों नाती-पोतों की दादी बन चुकी थीं, तब उन्हें उत्साह उठा कि जो शिक्षा उन्होंने प्राप्त कर रखी है वह कम है, उन्हें सफल जीवन जीने के लिए अधिक विद्या उपार्जित करनी चाहिए। सो वे कालेज जाने लगीं और 69 साल की उम्र में कैलीफोर्निया विश्वविद्यालय की स्नातिका बन गईं। इसके बाद उन्होंने हालीवुड का दरवाजा खटखटाया। जिस आत्मविश्वास के साथ वे बाते करती थीं उसे देखकर डायरेक्टरों ने उन्हें छोटा काम दे दिया। उनके परिश्रम, मधुर स्वभाव और आकर्षक व्यक्तित्व ने उसे क्षेत्र में बढ़-चढ़कर काम करने का अवसर दिया अस्तु उन्होंने लगातार तेरह वर्षों तक प्रख्यात फिल्मों में काम किया।
82 वर्ष की उम्र में वे एक विद्वान शरीरशास्त्री से यह परामर्श लेने गईं कि उनके पेट का मांस थुलथुला हो गया है। यह कसा हुआ कैसे हो सकता है? डॉक्टर गोलार्ड हाजर ने उपचार बताये तद्नुसार उनका पेट भारमुक्त हो गया। साथ ही डॉक्टर ने उनकी इतनी लम्बी आयु और चुस्ती का कारण पूछा तो उनने बताया कि आहार सम्बन्धी सतर्कता, व्यायाम में नियमितता और जीवन के प्रति आशावादी दृष्टिकोण ही उनकी वृद्धावस्था को जवानी स्तर की बनाये रहने में समर्थ हुआ है। उनका कथन था कि वे जिन्दगी को प्यार करती हैं और हर दिन को बहुत ही आनन्द का रसास्वादन करते हुए जीना चाहती हैं। मोटे तौर से यही था उनकी वृद्धावस्था को जवानी की स्थिति में बनाये रहने वाला कारण।
आमतौर से जवानी की क्षमता प्रधान मानी जाती है और कहा जाता है कि जराजीर्ण मनुष्य अशक्त हो जाते हैं, कुछ कर नहीं पाते। इसी प्रकार कम आयु वालों के सम्बन्ध में भी यही मान्यता है कि शारीरिक-मानसिक विकास न होने के कारण वे कच्ची उम्र में कुछ महत्वपूर्ण काम करने, बड़ी जिम्मेदारी उठाने एवं कुछ कहने लायक पुरुषार्थ करने के अयोग्य रहते हैं, किन्तु ऐसी बात नहीं। क्षमता आयु से सम्बन्धित नहीं, जीवट पर निर्भर है। लगन से गहराई में उतरने और समान श्रम मनोयोग के साथ अनवरत कार्य करने के लिए प्रेरित करती है। जहां यह विशिष्टता उभरी वहां न तो योग्यता की कमी रहती है और न क्षमता में न्यूनता रह जाती है। वृद्धों की तरह कम उम्र के व्यक्तित्वों द्वारा सम्पन्न किये गये महान् कार्यों के भी अनेकानेक उदाहरण उपलब्ध हैं।
जवानी और प्रौढ़ता में सम्पन्न इन पुरुषार्थियों की साक्षियां बताती हैं कि मनुष्य के अन्दर अनन्त शक्ति सामर्थ्य है। पुरुषार्थ द्वारा उन्हें जगाकर कोई भी श्रेयाधिकारी बन सकता है। न केवल भौतिक क्षेत्र में अपितु आत्मिक जगत में भी ये ही सिद्धांत लागू होते हैं। अन्दर का वर्चस् जगाने, उभारने के लिए योगाभ्यास किये जाते हैं। बीज रूप में प्रसुप्त पड़ी सारी विभूतियां हर किसी को करतलगत हो सकती हैं, चाहे उस व्यक्ति के लिए परिस्थितियों कितनी प्रतिकूल हों, यह कथन सर्वथा मिथ्या व भ्रांति है कि महापुरुष किसी विशेष लोक से आते व प्रकट होते हैं। हर व्यक्ति ओजस् और वर्चस् का शक्तिपुंज है। आत्मबोध होने व पराक्रम-पुरुषार्थ हेतु जुटने भर की कमी ही होती है जो व्यक्ति को ऊंचा नहीं उठने देती।
----***----

*समाप्त*

